
Абираҟи агерби 
равтор иқыҭаҿы

Агәалашәара

 Елана Лашәриа

(Алгарҭа 2-тәи ад.)

 d Ҳҳәынҭқарра аныҳәа хадақәа 
иреиуоу Аҧсны абираҟ амш аз-
гәарҭоит  ииуль мза ҩажәи хҧа рзы.  

Ажәа Абираҟ иҭагӡоуп аҳәын
ҭқарра астатус, ажәлар рыхдыр
ра, урҭ рҭоурых. Адунеи аҿы иҟоу 
абираҟқәа рыбжьара зегь раасҭа  
иҧшӡақәоу ҳәа иалкаау жәаба 
иахьырхыҧхьаӡалоу  анаҩсгьы, иа
ра иамоуп  ашәышықәсқәа иргәыл
суа аҭоурых ду. Шамахамзар Аҧсны 
инхо зегьы ирдыруеит аҧсуа бираҟи, 
агерби, агимни ҳмилаҭ рзы ирымоу 
аҵакы. Игхахом иуҳәар урҭ ашьа
арҵәыратә аамҭақәа иргәылгоуп ҳәа. 
Дара раҧҵареи рышьақәырҕәҕәа
реи ҳмилаҭ иргахьоу аиааира дуқәа 
иреиуоуп. Абираҟ злашьақәгылоу 
аҧшшәқәа  аиаҵәа, аҟаҧшь, аш
кәакәа ҳҳәынҭқарра иасимволқәоуп. 

Абираҟ автор, Леон иорден за
нашьоу Валери Гамгиа илшеит иара  
аҭагӡара аҧсуаа жәытәнатә инар
кны ҳаамҭа аҟынӡа рҭоурыхи, ры
сысдкылареи, аҭынч ҧсҭазаарахьы 
ирымоу агәазыҳәареи, ахақәиҭреи 
ахьыҧшымреи разықәҧареи, 
ажәытәра иагәылгоу ҳҳәынҭқарреи 
рҭоурых.

 Ихатәроу, игәылҭәаау, иҧшӡоу 
Аҧсны  абираҟ анрыдыркылоз 1992 
шықәса ииуль мзазы даара ихьанҭаз 
аамҭан. Ақырҭқәеи аҧсуааи реиҿагы
лара уажәшьҭа ҭынч, еиныршәарала 
ӡбашьа шамам удырыртә иҟан. Усҟан 
ақырҭцәа ирылшоз зегьы ҟарҵон аби
раҟ азҵаара ахәаҧшра аҟынӡа анам
гаразы. Аха, Валери Гамгиа дназлоу 
аҧсуа патриотцәа маӡала абираҟ  
еиқәдыршәахьан. Уи адкыларазы Ире
иҳаӡоу Асовет адепутатцәа реилатәа
рахьы анагара  аҕацәа зқәымгәыҕу
аз хҭысын. Усҟан игаз аиааира ажәлар 
рыхдырра аҧсахит. Ҳмилаҭи, ҳбыз
шәеи, ҳҳәынҭқарреи шеиқәхо агәра 
згоз, амилаҭтә хақәиҭратә қәҧара 
иалагылаз апатриотцәа рыгәрагареи, 
рыгәаҕьреи еиҳагьы еиҳахеит. Аҧс
ны Аҳәынҭқарра абираҟ рыдыркыле
ит ҳәа заҳаз ажәлар ргәырҕьара ҳәа
ак амаӡамызт, ҳтәыла ахиаҵыхәеи 
амитингқәа мҩаҧысуан. Аҧсны 

иқәынхо амилаҭ рацәа уи иалахәын. 
Аҕацәа рыда егьырҭ зегьы абираҟ 
ашьақәырҕәҕәара ныҳәак еиҧш иры
дыркылеит. Ииун хҧа ҩнызқьи хәба 
шықәса рзы Аҧсны аҩбатәи ахада 
Сергеи Багаҧшь Аҧсны Жәлар Реи
зараАпарламент ахь анашьҭымҭа ҟа
иҵеит ҳтәылаҿы иазгәарҭо аныҳәақәа 
рсиа аҧсахрақәа алагаланы, даҽа ры
цхәк ала ихадырҭәаарц азы. Уи ииуль 
ҩажәи хҧа аҽны иазгәарҭо Аҧсны 
Абираҟ амш акәын.  

Есышықәса абираҟ амш ҳтәы
лаҿы инеиҵыхны иазгәарҭоит. Ииуль 
ҩажәи хҧа Очамчыра араион аха
дареи, аҿари аспорти русқәа рзы 
Аҳәынҭқарратә еилакы анапхгареи, 
аибашьра аветеранцәеи, ауаажәлар
реи, ашколхәыҷқәеи Кәтол ақыҭан 
иҟоу абираҟ автор, Леон иорден за
нашьоу, асахьаҭыхҩы Валери Гам
гиа иҳаҭгәын аҿы ашәҭқәа шьҭарҵе
ит. Аха уаанӡа, ашәҭ шьыҵәрақәа 
ықәырҵахьан Кәтол уахьналало игы
лоу иҭахаз аибашьцәа ирызку амемо
риалтә комплекси, ақыҭа агәҭаны иҟоу 
иҭахаз рбаҟеи рымҵан.  

Иагьа аамҭақәа царгьы Валери 
Гамгиа ихьӡ хашҭра аиураны иҟам. 
Иара  иеиҧш иҟоу ауаа лассылассы 
ажәлар ирылиаауам. Ашәышықәсқәа 
рахь знык ауп даниуа аҭоурых 
шьаҭынкыла аҧсахра зылшо ауаҩы. 
Абираҟ азҵаараҿы уи Валери Гам
гиа иоуп ҳәа азгәарҭон аусмҩаԥ
гатә иалахәыз. Аусмҩаԥгатә аиҿка
аҩцәа аҿари аспорти русқәа рзы 
Аҳәынҭқарратә еилакы аусзуҩцәа 
иазгәарҭон хықәкы хадас ишрымаз 
иахьынӡарылшо ала ирацәаҩны аҿар 
ралархәра. Избан акәзар, изызҳауа 
абиԥарақәа ирдыруазар ауп рҭоурых, 
Валери Гамгиа иеиԥш иҟоу афырхацәа 
анышә иахьамадоу рбахьазар ауп, 
аныҳәа зызкуи уи иамоу аҵаки еи
лыркаауазар ауп. 

Кәтол агәҭаны иҟоу аҽырҩырҭа 
дәкаршәраҿы имҩаԥысыз аныҳәатә 
хәылԥазаҿы еиҵыхын зышәагаа дуу 
абираҟ. Уи наҟааҟ иаҵагылан иры
маны иааит араион ақыҭақәа ры
школқәа рҵаҩцәа. Аусмҩаԥгатә аҟны 
иқәгылаз, Кәтол ақыҭа ахада Геннади 
Ҵулаиа еизаз ирыдиныҳәалеит Аби
раҟ амш. Иазгәеиҭеит Кәтолаа рҵеи 
фырхаҵа, абираҟ автор Валери Гам
гиа ила ргәы шдуу. Кәтолтәи абжьа
ратәи ашкол аҟны гәцаракра дула иаз
неиуеит абираҟи уи  автори рҭоурых.        

Аҧсны Жәлар Реизараҿы

 d Ииуль 29 рзы имҩаҧысит Аҧс-
ны Жәлар Реизара аилатәара. 
Уи аартуа, Аҧсны Жәлар Реиза-
ра Аиҳабы Лаша Ашәба адепутат-
цәа идирдырит амш хәаҧштә аҿы 
иқәгылаз азҵаарақәа.

 Аха урҭ рахь ииасаанӡа, иара 
Аҧсны Жәлар Реизара адепутатцәа 
рыхьӡала лымш ира лыдиныҳәалеит 
«Аҧсны зҽаҧсазтәыз ажурналист» 
ҳәа ахьӡ зыхҵоу, Аҧсны ажурналист
цәа Реидгыла иалоу Заира  Ҵәыџь
ба. Иазгәеиҭеит, Аҧсны ажурнали
стикаҿы ллагала ду шыҟоу,иара убас 
шықәсы рацәала Аҧсны Жәлар Реи
зара аилатәарақәа дышрылаху,  лус 

ахә ҳаракны ишьо, Аҧсны Жәлар Ре
изара ахьӡала иланаишьеит аҳаҭыртә 
шәҟәы. Илзеиҕьеишьеит агәабзиа
ра,ақәҿиарақәа.

Анаҩс, ииасын амшхәаҧштә 
аҿы иқәгылаз азҵаарақәа рахь. 
Изхәаҧшыз азакәан апроект аҿы 
иҟан, амашьынаныҟәцаҩцәа рзы аҧ
гаҧсатә полис ахарҭәаара атәгьы. 
Адепутат Дауҭ Хәытаба,  азҵаара 
дазааҭгыло иҳәеит, ари азакәан 
апроект рыдыркылар, амашьына
ныҟәцаҩцәа сааҭла агәаран рықәгы
лара шаҭахымхо. Избанзар онлаин 
ҳәа изышьҭоу,аелектронтә система
ла ихарҭәаалахоит. Убасҟан Аҧсны 
аҩнуҵҟатәи аусқәа Рминистрра аус
зуҩцәагьы русура иаҧырхагахом, 
амашьынаныҟәцаҩцәа рзгьы даара 
иманшәалахоит.

Иара убас, ирыдкылан азакәан 
апроект «Ақалақьргыларатәи ар
гыларатәи акодекс». Адепутат Резо 
Занҭариа дазааҭгылеит ари азакәан 

апроект ишҳәаақәнаҵо азинтә 
шьаҭақәа ақалақьргыларатәи аргы
ларатәи усурақәа рҿы,аҳәынҭқар
ратә мчрақәа рҿы, иара убас 
аҭакҧхықәра рымазаауеит азин
мчқәа ақалақьаргыларатәи аргыла
ратәи аусурақәа рҟны.

Иара убас, ирыдкылан Аҧс
ны Жәлар Реизара актәи ааҧхьа
раҿы аус зуаз адепутатцәа,иахьатәи 
аамҭазы итәанчаҩхахьоу ртәанчахәы 
100% процентк ашьҭыхра. Адепутат 
Дауҭ Хәытаба иазгәеиҭеит,Аҧсны 
Аҳәынҭқарра ашьақәгылараҿы рџьа
баа ду шыҟоу Аҧсны Жәлар Реиза
ра актәи ааҧхьара адепутатцәа. Уб
ри инамаданы, ишышьақәдыргылаз 
ртәанчаҩратә уалафахәы 75%про
цент рыла ишьақәгылоз 100% про
центк рахь аиагара.

Иара убас, изхәаҧшыз азакәан 
апроект аҿы иҟан «Авалиутатә 
еиҿкаареи авалиутатә хлаҧшра 
аҭареи» рызҵаара. Адепутат Бе
слан Ҳалуашь иҳәеит, ари азакәан 
апроект ацхыраара анаҭоит: авали
утатә зинмчы арманшәалара, рзини 
рҭакҧхықәреи арезидентцәеи ире
зидентцәами, аҭакҧхықәра амазаа
уеит авалиутатә хлаҧшраҿы.

Анаҩстәи азакәан апроект азкын  
Аҧсны Аиҳабыреи Урыстәылатәи 
Аиҳабыреи  реиқәшаҳаҭра арати
фикациа азура ҩынтәны ашәахтәқәа 
рымшәаразы.

Изхәаҧшыз азҵаарақәа рнаҩс, 
Аҧсны Агимн арҳәарала ихыркәшан 
Аҧсны Жәлар Реизара аҵыхәтәан
тәи ааҧынтәи асессиа аилатәара. 
Аҧсны Жәлар адепутатцәа ҧсшьа
ра ицоит август 1 инаркны  сентиабр  
5нӡа.

Адепутатцәа рыҧсшьара 
аламҭалаз

Стелла Сақаниа

Ԥхынгәымза 24 рзы Жәлар Ре
изара–Апарламент адепутатцәа  
Беслан Емырхәба, Алмас  Акаба, 
Герман  Качараа, Резо Занҭариа 
ԥхынгәымза 15, 2024 шықәса рзы 
Аԥсны Жәлар Реизара  Апарламент 
аҟны ашәҟәы иҭаргалаз «Очамчы
ра, Тҟәарчал, Гал араионқәа рсо
циалекономикатә ҿиара аҩаӡа
ра ашьҭыхра иазку ауснагӡатәқәа 

рзы» Азакәан апроект ахәаԥшраҟ
нытә шьҭахьҟа архынҳәреи уи иазку 
азакәанԥҵаратә процесс аринахыс 
аанкылареи рзы аҳәара ҟарҵеит.   

Убри инамаданы, Жәлар Реи
зараАпарламент апрессмаҵзура 
аҳәамҭа ҟанаҵеит:

«Аԥсны Жәлар РеизараАпар
ламент Арегламент инақәыршәа
ны, Жәлар Реизара Аиҳабы Лаша 
Ашәба иарбоу аусшәҟәы  аԥшьыз
газ адепутатцәа гәыԥҩык рахь 
архынҳәразы Аусшәҟы инапы аҵа
иҩит. Убас ала иарбоу азакәан 

апроект ахәаԥшраҟнытә шьҭахьҟа 
ирхынҳәхоит,  уи иазку азакәанԥҵа
ратә процесс аринахыс иаанкыла
хоит».  

Азакәан апроект авторцәа ргәа
анагарала, Азакәан апроект Очам
чыра, Тҟәарчал, Гал араионқәа рсо
циалекономикатә ҿиара, аиҳарак 
атуристтә индустриа аҿиаразы 
аҭагылазаашьақәа раԥҵара иазку 
азакәантә шьаҭа шьақәнаргылоит. 

Азакәан  иарбан Очамчы
ра, Тҟәарчал, Гал араионқәа рҿы 
зфунциақәа рацәоу амазаратә 
обиектқәа рыргылара. Зынӡа ари 
аԥышәаратә проект иазԥхьагәа
наҭон 10 нызқь номер рыргылара.   

Шьҭахьҟа ирхынҳәуп

Аҳәамҭа

Апартаментқәа рзы азакәан 
апроект ырхынҳәын уи агәҭынчымра 
зызцәырнагаз зегьы ргәаанагара 
ҳазхәыцны, иқәгылоу азҵаара аҵакы 
ҳасаб азуны, ишьақәгылаз аиҿагы
ларақәа раԥыхреи аҭагылазаашьа 
аҭышәныртәалареи хықәкыс иҟаҵа
ны ҳәа азгәаҭоуп Апарламент ап ресс
маҵзура аҳәамҭаҿы.

Уи алыршахеит акыраамҭатәи 
аилацәажәарақәеи апарламент 
аҩныҵҟатәи аиҿцәажәарақәеи 
ирылҵшәаны, ауаажәларра, абыр
гцәа Рхеилак, Аԥсны Аџьынџьтәылатә 
еибашьра афырхацәа, аҭҵаарадыр
ратә еилазаарақәа, аинтеллигенциа, 
иара убас егьырҭ атәылауаа рхаҭар
накцәа ргәаанагара ҳасаб азуны ҳәа 

аанацҳауеит апрессмаҵзура.
Азакәан апроект архынҳәразы, 

иара убас уи иазку азакәанԥҵаратә 
процесс аринахыс аанкыларазы 
ԥхынгәы 24 рзы аӡбамҭа рыдыркы
леит уи аԥшьызгаз Беслан Емырхәба, 
Алмас Акаба, Герман Каҷараа, Резо 
Занҭариа. Дара рколлегацәеи ауа
ажәларреи иҭабуп ҳәа рарҳәоит 
иуадаҩу аҭагылазаашьа алҵразы 
ари азҵаара ҭакԥхықәрала иахьаз
неиз азы.

Ахшыҩеилаҵара еснагь ибзиоуп

К.Е. Ворошилов шәахь 
 d Акыр иаԥсоу ҳаԥхьаҩцәа! 

Гәлиа Иасыф-иԥа Дырмит ишды-
ру еиԥш, аԥсуа жәлар аҵарала-
шарахь ркылгаразы инапы зла-
кыз арккара- еиҿкааратә усқәа 
рацәан. Имҩаԥигоз анаҩсгьы, 
иҳәатәу иақәнагоу ҳәашьала ана-
гашьагьы дақәшәон ианаҭахыз.
Уи ус шакәу арҵабыргоит  ишәы-
даагало, Асовет еидгыла ире-
иҳаӡоу аилазаара ахантәаҩы К.Е. 
Ворошилов иахь 1954 шықә-
са рзы иишьҭыз, ижәлар гәакьа 
рыгәҭыхажәа ахьааирԥшуа 
ашәҟәы. Иахьа уи 70 шықәса 
шахыҵуагьы, Жәлар рпоет усҟан 
иҵарны иқәиргылоз азҵаарақәа 
ҳаамҭазгьы инагӡаны иӡбам ыҟо-
уп… 

Ҳаҭыр зқәу Климент Ефрем
иԥа!

Ихымԥадатәины исыԥхьаӡоит 
шәара шәышҟа абри асалам шәҟәы 
анашьҭра. Абра иааркьаҿны иарбо
уп, сгәаанагарала, Аԥснытәи АССР 
ԥхьаҟатәи акультуреи анхамҩатә 
ҿиареи рзы ихадоу азҵаарақәа.

Ишдыру еиԥш, Аԥсны, Бериа 
инапаҵаҟа иҟаз иусуцәа имҩаԥыр
гоз ашьауӷатә усқәа ирыхҟьаны, 
иҟаҵан ҳпартиа амилаҭтә полити
ка иаҿагыло агха ӷәӷәақәа. Арес
публикаҿы ихырбгалан, иқәхын 
Аԥсны Асовет мчра анышьақәгы
ла нахыс хәыҷхәыҷы иҿиоз еиу
еиԥшым акультуратә усҳәарҭақәеи 
ашколқәеи.

Уажәазы, аамҭа кьаҿ иалагӡа
ны иҟаҵоу рацәоуп: иаартуп аԥ
суа школқәа, еиҭашьақәыргы
лоуп аурыс графика шьаҭас 
измаз ажәытәантәи аԥсуа алфа
вит, хыԥхьаӡара рацәала русура 
рамхра апроцесс аанкылоуп аԥ
суаа, аурысцәа, аерманцәа уб.егь.

Аха иҟаҵоу азхом, РСФСР иалоу 
егьырҭ автономтә республикақәа 
рҿы иҟоу аҭагылазаашьа аҩыза 
аҟаҵаразы. Аԥсны иҟоу амилаҭтә 
политикатә еилагарақәа раԥыхра 
мыццакӡакәаноуп ишымҩаԥысуа. 
Ԥаса рҭыԥқәа рҿы ҳзакәанқәа еи
лазгоз, ма урҭ реилагара иацхраау
аз, иахьа рҽыԥхьаркит, аха ишаабо 
ала, иҟарҵац ишаҿыц иаҿуп.

Сара 80 ш. схыҵуеит. Уахәаԥшу
азар, ҭынч схатә ус ҟасҵалар сыл
шоит. Аха Аԥсны убри аҩыза аҭагы
лазаашьа ыҟоуп, шәысмыргәамҵыр 
ауам.

Сызлахәаԥшуала, Аԥсны зегь 
реиҳа иӡбатәны иҟоу зҵаара ха
дақәаны исыԥхьаӡоит абарҭ: 

1. Ашколқәа рҿы аҵарашықәс 
анҵәара иаҿуп. Иазхәыцтәуп иа
аиуа аҵарашықәс ҿыц, уи аҽа
зыҟаҵатәуп. Аԥснытәи АССР аҵа
ралашара аминистрра аҳасабтә 
ҿыцқәа рыӡбара иазхиаӡам – аԥ
суа бызшәалеи, урыс бызшәалеи 
аҽазыҟаҵарақәа рырҭбаара. Даа
ра иҽеимкәа имҩаԥысуеит, иқәыр
цаз аԥсуа рҵаҩцәа ркадрқәа ре
идкылара. Аурыс бызшәа бзианы 
издыруа арҵаҩцәа азхаӡом, урҭ 
рааԥхьаразы акгьы ҟарҵаӡом. 
Иуҳәар ауеит, аԥсуа школқәа рҿы 
аҵарашықәс хырбгалоуп ҳәа.

Ԥаса, 30тәи ашықәсқәа раан 

ишыҟаз еиԥш иҟам аԥсуа Аҟәатәи 
апедагогикатә институт, уи зынӡа 
хықәкыс иамаӡам аԥсуа рҵаҩцәа 
реиҵааӡара.

Аԥсуа бызшәала ашәҟәқәа рҭы
жьра зуалу Аԥснытәи аҳәынҭқар
ратә шәҟәҭыжьырҭа, арҵага 
шәҟәқәагьы уахь иналаҵаны, иа
маӡам хыԥхьаӡарала иахәҭоу али
тературатә усуцәа. 

Акагьы ҟаҵаӡам, ахыбгала
раҟынӡа инагоу аԥсуа драма аҭагы
лазаашьа аиӷьтәразы.

Иахәҭоу ҟаҵаӡам Аҟәатәи аурыс 
драматә театр ашьақәыргылара
зы. Уи даара анырра ӷәӷәа анаҭоит 
ареспубликаҿы акультуратә ԥсҭа
заара.

Ашәҟәыҩҩцәа иахьа уажә
раанӡагьы ирылымшеит, аи ба
шьраан аамҭала иаркыз ржурнал 
аиҭашьақәыргылара. 

Арҭ зегьы ихадаӡоу зҵаарақәо
уп, аха сара избом Аԥсны анапх
гара ишахәҭоу урҭ рыӡбара рҽа
зыркуа.

2 . Сызлахәаԥшуала, даара еи

лаԥаҭоуп ақыҭанхамҩатә зҵаа
рақәагьы. Ԥасатәи анапхгара 
Аԥснытәи ақыҭанхамҩа економи
катә хықәкыла акәымкәа, даҽа
кала акәын ишазнеиуаз. 1938 ш. 
раахыс ихадоу хықәкны иры
маз аԥсуа қыҭақәеи ақалақьқәеи 
Қырҭтәылантә иаагаз ахҵәацәа 
рыла рҭырҭәаара акәын. Ишдыру 
еиԥш, Аԥсны шьхатәылоуп, адгьыл 
ҟьаҟьара маҷуп.

Уажәыгьы иаҿуп аԥсуа қыҭақәа 
рҿы ақырҭуа хҵәаҩцәа рнырхара. 
Урҭ рынхарақәа рзы ихыршьаау
еит хәызмам абна кәазақәа. Аԥс
ны, курорттә зонак аҳасабала, урҭ 
рыда ԥсыхәа амаӡам. Знызын
ла адац ианкны иҵырхуеит акыр 
шықәса зхыҵуа ажь ӡахәақәа, џьа
раџьара, ахҵәаҩцәа рнырхаразы 
еиҟарартәуеит анышәынҭрақәа 
(иаҳҳәап, ақыҭа Оҭҳара).

Убри аҟынтә, ари азҵаара 
инарҵауланы иҭҵаатәуп. Иаз
гәаҭатәуп, ԥхьаҟатәи ақыҭанхамҩа 
техникала аиқәыршәара, арахәа
аӡараҿы ацхыраара уҳәа убас 
иҵегьы. Наҟ икажьтәуп ахҵәацәа 
раагара иадҳәалаз анегативтә 
хықәкқәа. Урҭ ааха ду рырҭон аԥсу
ааи, аурысцәеи, аерманцәеи, егьырҭ 

амилаҭқәа рхаҭарнакцәеи рин
тересқәа. Иара убас, иазгәаҭатәуп, 
иҟоуп џьараџьара убри аҩыза 
аҭахрақәа Аԥсны аҩныҵҟа, ан
хацәа ашьха ҭыԥқәа рҟынтәи акар
шәрақәа рахь иааганы иахьныр
хатәу.

Сгәы излаанаго ала, аусқәа 
усҟак ибзиам аҭаҭын ааӡараҿы, ажь 
ааӡараҿы уҳәа, егьырҭ Аԥсны иҟоу 
ақыҭанхамҩатә культурақәа рҿгьы. 
Еицырдыруаз аԥсуа ҭаҭын ахаҭаб
зиара акырӡа илаҟәит, ахыԥхьаӡа
рагьы иагхеит. Хәы змамыз, ашь
ха ҭыԥқәа рҿы ирааӡоз аԥсуа жьы 
ахкқәа есышықәса иаҳаиаҳа 
ирыгхоит, Аԥсны ацәыӡра иаҿуп 
аҭыԥантәи аҩы ссирқәа рыхкқәа.

3. Хәарҭара рымаӡамкәа Аԥс
ны ақалақьқәеи, араионқәеи, 
ақыҭақәеи рыхьӡқәа ԥсахын. 
Иаҳҳәап, Сухум ԥсахын Сухуми ҳәа, 
Афон ҿыц ма ԤсырӡхаАхали Афо
ни ҳәа, ажәытәтәи ақыҭа Тҟәар
чалВардисубани ҳәа. Ҭоурыхла 
ишьақәгылаз ақыҭақәа роурыс 
хьыӡқәа: Ермоловка, Андреевка, 
Владимировка рыхьӡқәа ԥсахын 
наџьнатә ара инхо ауааԥсыра ир
зеилымкаауа ажәақәа рыла…

Аҭыԥантәи ауааԥсыра иџьар
шьо абарҭ аилагарақәа риашаӡам 
иахьа уажәраанӡагьы.

4. Лабҿаба иубарҭоуп, хыхь 
еиқәысыԥхьаӡаз агхақәа зегьы 
аҭыԥ зрымоу, аҭыԥантәи акад
рқәа ахьҽеим азы шакәу. 
Аибашьрашьҭахьтәи ашықәсқәа 
раан, усҟантәи Аԥсны анапхгара 
аусҳәарҭақәа рҿы русура иамыр
хит аԥсацәа, аурысцәа, аерманцәа 
реиҳараҩык. Иахьа уажәраанӡагьы 
аусҳәарҭақәа рҿы аус зуа аԥсацәа, 
аурысцәа, аерманқәа рхыԥхьаӡа
ра даара имаҷуп. Анапхгараҭа
ратә ҭыԥқәа рҿы иҟоу аӡәык
ҩыџьак роуп. Иаҳҳәап, Аԥснытәи 
араикомқәа рнапхгаҩцәа 8ҩык 
рҟынтә аӡә иоуп иаԥсуоу, аурыс 
ма аерманы ҳәа аӡәызаҵәыкгьы 
дыҟам. Инықәырԥшны абас ауп 
ишыҟоу аҭагылазаашьа араиспол
ком ахантәаҩцәа реилазаараҿгьы. 
Иубарҭоуп ианраамҭаз аҿагылара 
аазырԥшуаз ауаа аҭыԥқәа рыҭа
ра шырҭахым. Иубарҭоуп, аилага
рақәа ирыцхраауаз иахьынӡал
шо рҭыԥқәа рҿы реиқәырхара 
ишашьҭоу.

Абарҭ зегьы анысҵеит иаар
кьаҿны, азеиԥш ҟазшьа рыҭаны. 
Арҭ азҵаарақәа сара исыԥхьаӡо
ит даара ихадақәаны, иуадаҩны. 
Убарҭ хьаа дус исымоуп, исуал
ны исыԥхьаӡоит шәара шәҟынӡа 
рнагара.

Иахәҭоуп ҳәа исыԥхьаӡоит ав
торитет змоу акомиссиа Мос квантә 
Аԥсныҟа раагара. Уи акомиссиа, 
агәра згоит, инарҵауланы аҭыԥ 
аҿы ишҭырҵаауа аусқәа рҭагы
лазаашьа, иагьшрыцхраауа аԥ
суа жәлар акультуратәи ан
хамҩатә ргыларақәеи рҿы ирԥыло 
агхақәеи ауадаҩрақәеи раԥы
храҿы.

Пату дула ишәзыҟоу 
Аԥсны жәлар рпоет

Дырмит Гәлиа 

Ижәлар дрыԥхеит  
Феридун Аҟәсба

Зышьҭа лаша аанзыжьыз

 d Ааигәа Ҭырқәтәыла инхо аԥ-
суа диаспора ахаҭарнакцәа рҟнытә 
илахьеиқәҵагоу ажәабжь ааҩит – 
78 шықәса дшырҭагылаз иԥсҭаза-
ара далҵит ҳџьынџьуаҩ Феридун 
Аҟәсба. Аԥсуа диаспорақәа рҟны 
еиԥш, Аԥсны уи дыздыруаз зегьы 
даара гәалсра дула ирыдыркылеит. 

Ҳаамҭазы ҳџьынџьуаа инарылука
ауаз иреиуаз Феридун Аҟәсба иааҧ
сарақәа шьардоуп Аҧсни Ҭырқәтәы
латәи аԥсуа диаспореи реимадараҿы. 

Феридун Аҟәсба ҩынтә да
лырххьан Ҭырқәтәыла еиҿкаау аҧ
суа культуратә хеидкылақәа Рфе
дерациа ахантәаҩыс. Напхгара 
ззиуаз Афедерациа аԥҵаҩцәа дре
иуан. Зныкымкәа Аԥсны даҭаахьан, 
ҳџьынџьуаа рҭоурыхтә ԥсадгьыл ахь 
рхьарԥшраҿы илшамҭақәа маҷым. Аус 
аиҿкаара даманшәалан, аҳәынҭқар
ратә знеишьа илан. Уи иахәҭоу аҵа
реи аԥышәеи иман, аҧсуаҵас зхы 
мҩаԥызгоз, ижәлар рԥеиԥш инаха
раны иазхәыцуаз дреиуан. Аԥсшәеи 
аҭырқәшәеи реиԥш, еиламырсӡакәа 
идыруан, дагьцәажәон англыз быз
шәала. Аԥсуаҵас иааӡаз Феридун 
Аҟәсба аҿаҧыц бзиа иҿан, аҳәатәи 
аҳәашьеи дақәшәон. Сҭампыл еиу
еиԥшым аҭоурыхтә рыцхәқәа раз
гәаҭараан, ишаԥу еиԥш, асасцәа 
нарыԥхьоит. Шамахамзар Аԥсны 
ахаҭарнакцәагьы аладырхәуеит, Аԥ
садгьыл ахь архынҳәразы Аԥснытәи 
аҳәынҭқарратә еилакы аҟнытә лас
сылассы Аԥсуа Федерациа ашҟа ина
рыԥхьоит, убас – аныҳәақәа раангьы. 
Лассылассы реиқәшәарақәа рахь 
инарыԥхьо иреиуоуп  Сҭампыл иҟоу 
Урыстәылатәи аконсули уи иҩызцәеи, 
насгьы – знызынла егьырҭ атәы
лақәа рхаҭарнакцәагьы.  Лабҿаба из
бахьан Феридун итәашьаигылашьа, 
ихымҩаԥгашьа, ицәажәара  шаҟа 
аамсҭашәара ацыз. Уи мацарагьы 
акәымкәа, ишиҟазшьаз еиԥш, ззана
аҭ иақәнагоу аҵара змоу адипломат
цәа англыз бызшәала драцәажәон.

Феридун Аҟәсба идырреи ир
ҳахьаз аԥышәеи ихы иархәаны ес
нагь аҿыц дашьҭан, ҳџьынџьуаа рыԥ

садгьыл ахь амҩа аиҵыхра дашьҭан, 
илагала бзиагьы ыҟоуп. Ҭырқәтәы
ла еиԥш, Аԥсныгьы Феридун Аҟәсба 
ҳаҭыр иқәын, аимадарақәа рырҿи
ара иазааԥсоз иакәны дырдыруан, 
аҩызцәагьы рацәаҩны иман. Уи знык 
иадамзаргьы инаиҿцәажәаз, игәы
блра ииркуан, убас иҟаз ацәаҩа ҟаз
шьа илан, зегьы дырзааигәан, досу 
изнеишьа дақәшәон. Иԥсҭазаараҿы 
зехьынџьара мҩанызас имаз иаԥсуа
ра еснагь иара изы цхыраагӡан, амҩа 
иаша дықәнаҵон. Абарҭқәа рыла аԥ
суа идунеи дазааигәан, дагьазгәдуун. 
Аҵыхәтәанынӡагьы уи Аԥсуа Федера
циа абыргцәа рхеилак далан, иажәа 
иахаҵгылон, изызкызгьы ҳџьынџьу
ааи рҭоурыхтә ԥсадгьыли реимада
рақәа ракәын, хәарҭарагьы алан. Ааԥ
сара иқәымкәа бзиа иибоз ижәлар 
рымаҵ иуан.

Феридун Аҟәсба иааԥсара Аԥс
ны Аҳәынҭқарра аҟнытә ахәшьа
ра аман, илшамҭақәа рзы ианашьан 
аҳәынҭқарратә ҳамҭа "Ахьӡаҧша " 
аорден ахҧатәи аҩаӡара. Иԥсҭазаа
ра иалҵра инамаданы иуацәеи иҭын
хацәеи рахь адышшыларақәа шьҭын:  
Аԥсны Ахада, Аԥсны адәныҟатәи 
аусқәа рминистрра, Аԥсадгьыл ахь 
архынҳәразы Аҳәынҭқарратә еила
кы, аԥсуаабаза жәлар Адунеизегьтәи 
Рконгресс  уҳәа рҟнытә. Аԥсны еиԥш, 
аҳәаанырцәтәи аԥсуа диаспорақәа 
рыҩнуҵҟа  иналукааша ахаҭарнак
цәа ируаӡәкыз Феридун Аҟәсба ҳтәы
ла ҳаамҭазтәи аҭоурых адаҟьақәа рҟ
ны ишьҭа лашаӡа иаанижьит. Аҳаҭыр 
ду зҽаԥсазтәхьаз аҵеи лаша науна
гӡа ижәлар ргәалашәараҿы даанхоит.

Абираҟи агерби 
равтор иқыҭаҿы

Ари атема арҵараааӡара апроцесс 
иахәҭакуп. Аныҳәатә хәылԥазы иа
цырҵеит аԥсуа естрада ашәаҳәаҩцәа. 

Абираҟ иазкуп жәабала афырхаҵа
рагәышьҭыхгатә ашәақәеи ажәе
инраалақәеи. Урҭ реиҳарак иит Аҧсны 

жәлар Рџьынџьтәылатә еибашьраан. 
Аибашьраан Абираҟ аҿаԥхьа ҭоуба 
уны еибашьра ицон аҧсадгьыл ахь
чаҩцәа, иара амырӡреи ҧхьаҟатәи 
аҧеиҧши рзы иқәҧон ҳаибашьцәа, 
дара рхырыҧсы еигӡомызт уи аҕа 

инапахьы иааигартә аҟамҵаразы. 
Ҳмилаҭ риааира иасимволу абираҟ 
аҵакы ҳаамҭазы еиҳагьы ишьҭыҵит. 
Иара  ргәы аладууп еиҵагыло абиҧа
раҿа, дара ирдыруеит уи аҭоурыхи, 
иахьа зхьыҧшымра азхаҵоу Аҧс
ны Абираҟ  ахашәыршәырларц азы 
аиҳабыратә абиҧарақәа ирылдыр
шаз афырхаҵареи ртәы. Аҳәынҭқар
ратә бираҟ амш есышықәса азгәаҭара 
иарҵабыргуеит Аҧсны жәлар уззы
миааиуа амилаҭтә доуҳа шрымоу. Ус 
анакәха, аҧсуаа аҭоурыхтә ӡеибафа

ра алаӡра иацәыхароу, аҧеиҧш бзиа 
ззыҧшу милаҭуп. Аҧсны Аҳәынҭқар
ра Абираҟ  акәзар, иара аҳаракыра 
аҟынтә ирхашәыршәыруеит еснагь 
згәыҕәрақәа адызҳәалоз, аҭынч ҧсҭа
заара змоу аҧсуа ҳажәлар

(Алгарҭа)

АУАҨЫ ИҦСҬАЗААРА 
ЗЕГЬЫ ҲНАПЫ ИАНУП
Еиҳау мал ыҟаӡам

 d Дыҟаӡам ауаҩы аҧсҭазаара 
бзиа изымбо,уи иахәҭаку абзиа-
рақәа зегьы ирнысыр зҭахым…
Жәаҳәарада, досу данысуеит  
иҧсҭазааратә мҩа, имоуп иҭа-
храқәа,игәҭакқәа,урҭ ирыдҳәа-
лоу ахәыцрақәа.Аҵыхәтәантәи 
иҭышәынтәалам аамҭазы ауаҩы 
иҧсҭазаара уаанӡаа аасҭа  иаҳа 
дахӡыӡаартә иҟалеит, избанзар 
иааҳакәыршан узыцәшәашеи  
угәы змырҭынчуеи рацәахеит.
Ирҳәоит,ауаҩы ихы даҧшәы-
моуп,уаҵәтәи иҧеиҧш иха-
ла ишьақәиргылоит ҳәа,аха 
аҧсҭазаара иаҳнарбо ахҭысқәа 
ишьақәдырҕәҕәоит ус шакәым. 

Алахьынҵа… ари ажәа еснагь 
ауаа  рхыргәы иҭагьежьуеит.Еиҳау 
аныҳәара ыҟам «Алахьынҵа бзиа 
умазааит…» ззырҳәаз изы.Ирҳәо
ит, иара убас, ауаҩы илахьынҵа иа
ра иӡбоит ҳәа, иҟоуп изҳәо  ауаҩы 
лахьынҵас изазҧхьагәаҭоу ду
захырҧом ҳәа. Аха, акыр шықә
са  раҧхьатәи аамҭахь ҳхьаҧшыр, 
иаҳгәалымшәар ауам, ауаҩы иҧсҭа
заара еиҳа анҵыра шамаз, аҧсра 
атәы уҳәозар, ақәранҵыра шыҟаз. 
Иҟалап, уи зыхҟьоз ауаа рыҧсҭа
заара еиҳа пату ахьақәырҵоз иры
ман аҭагылазаашьа ҩынҩажәижәаба 
шықәса ҧхьаҟа ирыҵаркуаз агәҭа
кы ықәыргыланы, шьаҿашьаҿала, 
имыццакӡакәа уи азнеира. Ишҧаҟоу 
иахьа?! Иахьа аамҭа еиҳа иццакуаз
шәа ҳбоит, аҿар рзы агәҭынчымра 
ҳаргәаҭеиуеит, иҟаӡам уаҵәтәи 
амш иадҳәалоу агәҭакы шынагӡа
хо агәрагара! Избан? Иҳахьзеи ? 
Арҭ азҵаарақәа зызцәырымҵуа 
дыҟаӡам… Аибашьра… Ари ажәа 
иацу азалымдара ззымдыруада?!  
Ҭынч аҧсҭазаара… Ари ауаҩы изы 
игәырҭынчгоу ак акәзароуп, аха иа
баҟоу, Адунеи зегь аҿы угәы иаа
мыхәаша даара ирацәоуп.

«Ишәҭуеит ари адгьылаҿ ашәҭқәа,

Ишәҭуеит ари адгьыл зегьы!
Иаартуп ари адгьыл агәашәқәа,
Иаартуп ари адгьыл агәы!»
Аҧсуа поет ари ззиҳәаз ҳаҧсад

гьыл Аҧсны, ииашаҵәҟьаны, ака
лашәа ишоуп! Ари иҧшьоу адгьыл 
иқәынхо ауааҧсырагьы уамашәа 
иссируп. 

«Анцәа иишаз Адгьыл!»ҳҳәоит 
зегьы. Жәытәнатәаахыс зыҧсадгьыл 
зыбла ҷыц еиҧш изыхьчоз, зшьа
ла Аиааиреи Ахьыҧшымреи азааз
газ ҳауаажәлар еиқәырхагас еснагь 
иҳамаз, иахьагьы иҳамоу ҳАҧсуа
ра еиҳау ыҟаӡам. Уи иацу амилаҭтә 
хдырроуп иахьа иҳамоу , егьа ҳамы
лацәажәап ҳҳәаргьы, иузымҵәахуа 
ак акәны иҟалаз азҵаарақәа рыӡба
разы хәшәыс иамоу ак акәны иҟоу! 

Аҵыхәтәантәи аамҭазы Аҧс
ны дыҟаӡам змилаҭ еиуаны, саҧ
суоуп ҳәа зхы зыҧ хьаӡо,  иҳамоу, 
ҳазлаҧшуа аҭагылазаашьа зым
бо. Сызлацәажәо, ауаҩы иҧсҭаза
ара агәҭакы анагӡара алзмыршо, 
иаамҭаӡамкәаны ҳҿар рыҧсҭаза
ара ҿахызҵәо, уаҵәтәи ҳҧеиҧш 
хзырбгало ахҭысқәа роуп.  Аибашьра 
иацәынхаз  ҳве теранцәа,  ҳанацәа, 
ҳаҳәшьцәа зегьы, агәҭынчымра 
рызцәырнагоит, ихьааргоит иҽе
им амаҭәашьарқәа зхы иазырхәо, 
усда, усурада итәоу, аҭакҧхықәра 
зхахьы агара зҭахым, аҭаацәара 
алалара аҿҳәара ахзырҧо аҿар 
ахьҳамоу. Ари апроблема аӡә има
цара итәым, ҭаацәарак ирыхәҭакым, 
аҧсуаа зегьы ҳаицҿакны иӡбатәу 
акоуп. Имариоуп насҭха утәаны 
аӡә итәы аҳәара, зынӡа имариоуп 
ахара аӡәы идҵара, аха иуадаҩуп 
амҩа иаша азыӡбара. Абраҟоуп ами
лаҭтә хдырра хацыркны, аидгылареи 
аимадареи ахьаарҧштәу. Еилкаа
уп, иҟаӡам ани аби зхәыҷы дҽеим
хар зҭаху, иҟаӡам «убзиаха, ушьаҿа 
еихугаанӡа шәынтә уазхәыц» ҳәа 
зымҳәо, аха иҟоуп аҳәара мацара 
акгьы ишамыхәо еилкааны, сыҷкәын 
дыбзиоуп, иҽеим ҟаиҵом ҳәа агәра 
ганы хылаҧшра ҟазымҵо.

 Идыруп,ҵәак шәҵәак арбаар 
шалшо, уи инамаданы, уарасара 
мҳәаӡакәа, еилых ҟамҵаӡакәа зегьы 

ҳахшара рыхдырра зырлашо, аҧсҭа
заара бзиазы агәаҧхара рызҭо 
аҭагылазаашьа рзаҧаҳҵароуп.Уи 
алзыршо аҭаацәареи, абыргцәа рхе
илаки, ҳҳәынҭқарра аиҳабыреи ре
имадара ауп. Иазхазароуп аҿар 
рыхшыҩ еилазго амаҭәашьарқәа 
Аҧсныҟа раагара, иазхазароуп 
«џьал зцу дсықәымшәааит» ҳәа 
ишәаҧырҳаҧуа ауаа амҩа ианыло 
аҟаҵара… Есҽны Аҧсны амҩақәа 
рҿы иҟало амашәырқәа ирыхҟьа
ны ауаа рыҧсҭазаара ҿахҵәоит, 
ргәы иҭаҵәыуа, рыла ак амбо, ргәы 
ҭаҷаҷоуп Аҧсны бжарак ауааҧсыра! 

Азин изҭада «зхы иаҕоу» ды
зусҭазаалак, ауаҩы аҧсҭазаара 
агьама зымбац,зыгәҭакқәа ззына
мыгӡац, заҧхьаҟа аразҟы ҧшӡа 
зҧеиҧшхараны иҟаз иҧсҭазаа
ра аанкылара! Азин змада аӡә их
шара иҭархара?! Изхарада?!  Ари 
азҵаара ықәҳаргылоит ҳбызшәа
дырра аҩаӡара хьаас икны,хыхь 
зыӡбахә сҳәаз апроблемақәа ҳан
рылацәажәо,аха иаабоит шьҭа 
ахара зегьы ишҳаду,аӡәгьы азин 
шҳамам насҭха агылара! Зажәа ес
нагь ихәырбҕьыцыз ҳинтеллиген
циа  ҳаҧсуа қыҭақәа еибаркны из
ку, зеихшьаалатә ажәа азакәанқәа 
ирзакәанны иҟазарц ахәҭоу Абыр
гцәа,шәыда ҧсыхәа ҳамам!

 Шәааи ҳаидгыланы иҳалҳар
шап ҳадгьылаҿ ҭынч анхара! Еиҭах 
ҳрымҵаныҳәап ҳҧааимбарцәа! 
Иҟалааит аҭаацәа рыхшара  ры
цәгьара рымбо! Ауаҩы иҧсҭазаара 
еиҳау мал ыҟаӡам! Ҳандуцәеи ҳаб
дуцәеи рықәранҵыра ҳаргәырҕьо, 
рхы иақәгәырҕьо, аҧсҭазаара рхы 
ахырымбаауа аҧсуаа ҳхәышҭаа
рақәа дырлашо иҟалааит! Ҳаиз
ыӡырҩып! Ҳахдырра ааҳарҧшып! 
Азакәан зегьы еицырзеиҧшзароуп! 
Шәааи досу ҳахьгылоу,  ҳнапы злаку 
аус аҿы ҳазықәҧап аиашара, араз
ра,  аихаҵгылара, зегь раҧхьа иргы
ланы Ауаҩра! 

Мзиа Дауҭиа,
Ҳ.Чамагәуа ихьӡ зху

Гагратәи абжьаратә школ №1 
адиректор

Аҭоурыхтә ҭыԥқәеи 
аԥшӡарақәеи рбаразы

Аекскурсиақәеи   
аныҟәарақәеи       
Аҟәатәи рбиуро– 90 ш.

 d 90 шықәса ҵит аекскурсиақәеи 
аныҟәарақәеи Аҟәатәи рбиуро 
аԥырҵеижьҭеи.

Аекскурсиақәеи аныҟәарақәеи 
Аҟәатәи рбиуро аԥҵан 1934 шықә
сазы, иагьахьӡын усҟан  «Апроле
тартә туризм аилазаара» ҳәа Аԥсны 
иамоу аԥшӡарақәеи аԥсабаратә бе
иарақәеи рыла есымша хыԥхьаӡара 
рацәала асасцәа аднаԥхьалон. Аби
уро аартра амш инаркны Аџьынџь
тәылатә еибашьра Дуӡӡа ианалага 
аҟынӡа есышықәса Аԥсны иаҭаау
аз асасцәа рхыԥхьаӡара еиҳа  еиҳа 
иацлон. Аибашьра ашьҭахь, 1947–
1948 шш. Амшын Еиқәа аԥшаҳәаҿы 
атуризм аиҭашьақәыргылара иа
лагеит.

1948 шықәсазы абиуро 
«Аҟәатәи атуристтә база аҟны иҟоу 
аекскурсиатә ҟәша» ҳәа ахьӡ рҿы
цын, 1963 шықәса инаркны 1967 
шықәсанӡа уи иахьӡын «Аԥснытәи 
аекскурсиатә база» ҳәа.  Анаҩс, уи 
«Аҟәатәи аекскурсиақәеи аныҟәа
рақәеи рбиуро» ҳәа ҩаԥхьа ахьӡ 
ԥсахын.  Уи иаҵанакуан атуризм 
азы Аԥснытәи аобласттә хеилак.  
Ԥыҭрак ашьҭахь абиуро Асовет Еид
гылаҿы иҟоу иреиҳау абиуроқәа 
жәаба рхыԥхьаӡараҿы иҟалеит. 
Араҟа иааиԥмырҟьаӡакәа аус ру
ан 150ҩык, акурорттә сезон азы 
акәзар – даҽа  30ҩык рҟынӡа аус
зуҩцәа ацлон. Урҭ рхыԥхьаӡараҿы 
иҟан аԥышәа ду змаз аекскурси
амҩаԥгаҩцәа.  

Аҟәатәи абиуро даараӡа ира
цәаны аекскурсиатә цагамҩақәа 
аман. Уи аусура иамҽханакуан Аԥс
ны мацара акәымкәа, Асовет Еид
гыла зегьы.  Атуристцәа аиҳарак 
иазҿлымҳан Асовет Еидгыла ақа
лақь дуқәа рахь аекскурсиақәа 
мҩаԥызгоз аҳаиргәыԥқәа, ату
ристтә дәыӷбақәа рыла Абжьаратәи 
Азиа, Урыстәыла ахьтәы мацәаз ҳәа 
изышьҭоу амаршрут ала аныҟәара, 
Ленинград ақалақь, иара убас По
волжие, Прибалтика, Украина,  Қарҭ, 
Бақәа уҳәа рҭаара.  Аҟәатәи амшын
баӷәаза усҟан иадна кылон  акруизтә 
дәыӷба дуқәа.  Адәыӷбақәа «Рос
сия», «Победа», «Грузия», «Абхазия», 

«Адмирал Нахимов» рыла атурист
цәа Болгариа, Румыниа, Ҭырқәтәыла, 
Бырзентәыла уҳәа атәылақәа жәпа
кы  ирҭаауан. 

НхыҵКавказ ареспубликақәа, 
Ҟрым аладатәи аган рахь автобусла 
аекскурсиақәа хыԥхьаӡара рацәала 
ауаа аднаԥхьалон. Акырӡа ирацәаҩ
ны атуристцәа амшын аԥшаҳәа 
аҟынтәи НхыҵКавказ аиҩхаақәа 
рҟынӡа,  Кавказтәи ашьхеибаркы
ра хада иахысны Ҭеберда, Домбаи 
инаӡаны шьҭахьҟа игьежьуан. 

  Аԥсны иаҭаауаз асасцәа усҟан, 
иахьа еиԥшҵәҟьа аӡиа Риҵахь аек
скурсиақәа рымҩаԥгара, иара убас 
Афон Ҿыци аҳҭнықалақьи рҿы  
аҭыԥ ԥшӡарақәа рбара даараӡа ир
гәаԥхон. Иргәаԥхон жәаҳәарада, иа
ра убас Аҟәатәи аӡымҽхак ала ака
терқәа ирықәтәаны аныҟәарақәа. 
Еиҿкаахон убасҵәҟьа Гагреи Пицун
деи рахь мшынла аныҟәарақәагьы. 

Асовет Еидгыла ахыбгала
ра, ақырҭуааԥсуа еибашьра ату
ристтә инфраструктура ааха ӷәӷәа 
анаҭеит. Уи иахьагьы иуныруеит.  
Аха Аҟәатәи абиуро уажәгьы Аԥс
ны туристтә еиҿкаараны иҟоуп, Аԥс
нытәи акурортқәа рыхьӡрыԥша 
аиҭашьақәыргыларазы аус ауеит. 

Мшаԥымза 8, 2016 шықәса рзы 
иаԥҵан Ареспублика Аԥсны аку
рортқәеи атуризми Рминистрра 
аҟны иҟоу, атуристтә усхк атерри
ториатә еилазаарақәа еидызкылаз 
Ареспубликатә унитартә наплакы 
«Амилаҭтә Туристтә Еилазаара». 
Акурортқәеи атуризми Рминистрра 
Аԥсны «Амилаҭтә Туристтә Еилаза
ара» анапхгараҭара  Аҟәатәи аек
скурсиақәеи аныҟәарақәеи рбиуро 
аԥҵара 90 шықәса ахыҵра инама
даны ирыдныҳәалоит.

 «2016 шықәса раахыс Ами
лаҭтә Туристтә Еилазаара анапх
гареи аколлективи ламысцқьала 
рҽазҵәылхны рсура нарыгӡоит, 
Аԥсынтәыла иаҭаауа атуристцәа  
ргәы иҭымҵәо, иреиӷьу ацәаныр
рақәа рызцәырҵырц азы ирылшо 
зегьы ҟарҵоит.

Атуризм Аминистрра «Амилаҭтә 
Туристтә Еилазаара» инанагӡо 
аусура ахә ҳаракны иашьоит, еиу
еиԥшым азҵаарақәа рганахьала уи 
иҟанаҵо адгыларагьы азгәанаҭоит.

Аизҳазыӷьареи аманшәала
реи, ахирреи аихьӡарақәеи шәзе
иӷьаҳшьоит!» – ҳәа ахәҭакахьа
ла иазгәаҭоуп адныҳәаларатә 
цҳамҭаҿы.  

 d Грозныи, Чечентәи Ареспубли-
ка Ахада ирезиденциаҿы, ацәыр-
гақәҵатә центр «Павилион «Строи-
кар» (ЕКСПО) ашҭаҿы ихацыркын 
Кавказтәи аинвестициатә форум. 

Аԥснынтәи афорум иалахәын 
Аԥызаминистр ихаҭыԥуаҩ, аеконо
мика аминистр Кристина Озган, Аԥы
заминистр ихаҭыԥуаҩ, афинансқәа 
рминистр Владимир Делба, аеконо
микатә политиказы Жәлар Реизара 
аилак ахантәаҩы ихаҭыԥуаҩ Бадрик 

Ԥилиа, Арбитражтә усӡбарҭа ахан
тәаҩы Фатима Кәыҵниа. 

Афорум ацәыргақәҵа ха
да инақәыршәаны ринвестициатә 
проектқәа наргеит Даӷьсҭан, Чечен
тәыла, Ингушеҭиа, НхыҵУаԥс тәыла 
– Аланиа, ҞабардаБалкариа, Ҟа
рачыЧерқьестәыла, Ставропольтәи 
атәылаҿацә, иара убас Аԥсни 
АахыҵУаԥстәылеи.

Урыстәыла Аиҳабыра Рхантәаҩы 
Михаил Мишустин даҭааит Кавказ
тәи аинвестициатә форум аҟны Аԥсны 
аҭӡы. Аԥызаминистр ихаҭыԥуаҩ, ае
кономика аминистр Кристина Озган 
хадара ззылуаз Аԥсны аделегациа 
Мишустин иԥхаӡа иԥылеит.

Озган Урыстәыла Аминистрцәа 
Реилазаара Ахада ҭабуп ҳәа иалҳәе
ит I Кавказтәи аинвестициатә форум 
Аԥсны аҽалархәразы, ареспубли
ка иаиҭо адгыларазы, Аԥсны даҭа
арц ааԥхьара илҭеит. Аԥызаминистр 
ихаҭыԥуаҩ иазгәалҭеит Урыстәы
латәи Афедерациа ацхыраара иаб
зоураны аҳәынҭқарраҿы ауала
фахәы ашьҭыҵра ишаҿу. Зынагӡара 
иаҿу аурысаԥсуа проектқәа рыла 
ааигәаӡатәи ҩышықәса рыҩнуҵҟала 
250ҩык рзы аусурҭа ҭыԥқәа аԥҵа
хоит. 

Иара убас Урыстәылатәи Афеде
рациа аекономикатә рҿиара ами
нистр Максим Решетникови Кристи
на Озгани рнапы аҵарҩит «Атауарқәа 
рыла ахәаахәҭшьазы Урыстәылатәи 
Афедерациа Аиҳабыреи Аԥсны 
Аҳәынҭқарра Аиҳабыреи рыбжьара 
Аиқәшаҳаҭра аиҭакрақәа ралагала
разы Аԥкаанҵа». Уи мҩаԥысит Кав
казтәи аинвестициатә форум аҟны. 

Аԥсны аекономика Аминистрра 
апрессмаҵзура излаанацҳауа ала, 
аиҭакрақәа рызкуп Урыстәылатәи 
Афедерациа иаанашьҭуа атауарқәа 
рыхәшьақәыргылара азҵаарақәа 
рганахьала Аԥсназы аҭагылазаашьа 
маншәалақәа раԥҵара. Зыӡбахә ры
моу афатәқәа, ашьақәгылақәа, аргы
ларатә маҭәахәқәа роуп. Аԥкаанҵа 
амч анаиулак, Урыстәылантәи иаа
рышьҭуа атауарқәа ҳазала реиқәыр
шәараан ахарџьқәа бжьаратәла 4% 
рыла еиҵахоит. 

Аԥсны ахаҭарнакцәа афорум аҟны

Грозныи ақалақь аҿы



Шәаԥхьа зегь раԥхьа
apsnygazeta@mail.ru4 | «Аԥсны»

№ 5960 (21 566) | август 1 2024 шықәса

Ныхоуп, иԥшьоу 
ҭыԥуп 
 Ажьирҭа аԥсуаа рҿы

 d Шамиль Апба жәаф шықә-
са ихыҵуеит. Иара сынтәа ашкол 
далгеит. Архитектор изанааҭ ала 
Урыстәыла аҵара дҭаларц игәы 
иҭоуп. Аха, иара игәы ззыбылуа 
аус – ажьира, «ахаан икасыжьырц 
сыҟам, сыԥсы ахьынӡаҭоу саҿыза-
ауеит» ҳәа ҳаиҳәеит ҳаиҿцәажәа-
раан. 

Шамиль Афон ҿыц дынхоит. Иа
ра есыҽны Мгәыӡырхәа ақыҭан 
иҟоу аетнопарк «Аԥсны» игылоу 
ажьирҭахь даауеит. Уаҟоуп ҳахье
иқәшәазгьы. Ҳаннеи аамҭаз апарк 
аҭааҩцәа ирзеиҭеиҳәон уи аус шауа.  

«Аҩнгьы ажьира аҟаҵара саҿуп, 
аха апарк аҿы аусура иаҳа бзиа из
боит. Ара еиуеиԥшым амаругақәа 
ыҟоуп, амеханикатәгьы уахь ина
лаҵаны. Саԥхьа ҩыџьа ажьицәа аус 
руан  Леван Лиховченкеи Дмитри 
Ӡиубеи. Дара роуп арахь саазгаз»,  
иҳәоит Шамиль. 

Арԥыс ажьира аус раԥхьаӡа акә
ны телехәаԥшрала ибеит. Ус Аҷан
дара ажьирҭахь днанагеит. Уаҟа 

Дмитри Аџьбеи Баграт Гәылариеи 
ирыбзоураны аԥышәа ирҳауа да
лагеит. Раԥхьатәи Дамасктәи аџыр 
ахьиҟаиҵаз Аҷандароуп. Уи кыр 
зҵазкуа хҭысхеит Шамиль изы. 

«Даараӡа иуадаҩуп Дамаск
тәи аџыр аиларҭәара. Сшәон 
исықәымҿиар ҳәа. Ажәытәан ҳаб
дуцәа ишыҟарҵоз ауп сшаҿыз»,  
еиҭеиҳәоит уи ахҭыс атәы. 

Дамасктәи аџыр бзиарас иалоу 
атәы ҳзеиҭаҳәауа, Шамиль иазгәе
иҭеит, анкьа аџыр ма зынӡа иџьба
раны иҟарҵон, ма зынӡа иртатаны. 
Иџьбараз иалхыз аусумҭа ԥҵәар 
алшон, итатаз – хәон. Урҭ еиҿыба
аны иалухуаз амаҭәар еиҳа ибзи
ахон. Иџьбарази итатази аихатә 
бӷьыцқәа акакала еиқәырҵон, уи 
анаҩс идыршуан, иааӡыҭуама уҳәа
ратәы ианааҟалалак, абура ақәрыԥ
сон, ажәытәан аԥслымӡ ҟарҵон. Уи 
иабзоураны аиха аҳауа алаломызт. 
Аҳауа алалар аџырқәа еилаломызт. 
Анаҩс, жьаҳәала еиларцалон, ак

ны иҟаларцаз. Ишеилало еиԥш ауп 
аҳәызба аҿы иану асахьагьы зе
иԥшрахо. Ажәакала, Шамиль илшоит 
иусумҭаҿы иара ихы иҭаикыз асахьа 
анҵара. Аха, убри аан аџыр акырын
тә ирҵәиуеит, еиқәиҵоит. «Уи даара 
имариоу усым»,   иҳәеит иара. 

Шамиль далахәын 2021 шықәса 
рзы имҩаԥысуаз абџьарҟаҵаҩцәа 
рфестиваль. Усҟан диабадырит Бре
стынтәи иааны иҟаз ажьиҩ Алек
сандр Белыи. Уи Шамиль ааԥхьа
ра ииҭеит Беларусиаҟа иԥышәа 
аизырҳаразы. Хымчыбжь инарзы
наԥшуа арԥыс уа дыҟан. Аҟа
за иҿиҵааз, изааиртыз амаӡақәа, 
иахьагьы иусураҿы ихы иаирхәоит. 

«Аҳәызбақәа рыҟаҵара аус даа
ра аҽаԥсахуеит, иаҳаиаҳа иҿиоит. 
Аҟазацәа русумҭақәа рыҟаҵашьа 
дырцәгьоит, идырԥшӡоит. Аҭыԥан
тәи ажьицәа ԥышәак рымоуп, уа  
иаҳа русура дыруадаҩуеит. Уажәы 
сара иҟасҵо асахьанҵа ҟазҵо ҳәа 
аӡәгьы дсыздырӡом. Уи Беларусиа 
исҵаз ауп»,  иҳәоит Шамиль.

Ҳахьынӡацәажәоз иара амҿы 
ршьшьаны, ажьирҭа ахәышҭаараҿы 
амца еиқәиҵеит. Анаҩс, аӷала аҳа
уа анааишьҭлак, амцабз еиҳагьы 
аҽеибнаҭоит. Амца ахьеиқәырҵо 
аҭыԥ қьырмытла иҟаҵоуп, знызын
ла ажәытәан нышәаԥшьлагьы иа

неибырҭоз ыҟан. Амца мҿыла 
еиқәырҵоит, аха рацәалоуп ашы
ра шарҭо. Уи Тҟәарчалнтәи иаарго
ит. Ахәышҭаара аганахь икнаҳауп 
арыҭәақәа. Дара формала еиуе
иԥшым. Иҟоуҵо зеиԥшроу еиԥш, 
арыҭәа ухы иаурхәоит.  Ажьи раԥхьа 
инаргыланы ажьаҳәеи арыҭәеи 
инапала иҟаиҵароуп, ус иаԥуп. Урҭ 
анаҩс ихы иаирхәоит наҟнаҟтәи 
иусураҿы. Шамильгьы уи аԥҟара 
дацәхьамҵит. Урҭ аныҟиҵоз жәаха 
шықәса ракәын ихыҵуаз. 

 «Ажәытәан ажьицәа аҽе
имаа инаркны аҩнымаҭәахәқәа 
рҟынӡа зегьы рнапала иҟарҵон, 
уажәы ажьицәа еиҳарак абџьар ауп 
изыдҳәалоу. Аҩназы амаругақәа иа
аухәар иаҳа еиӷьуп, рыхә иаҳа има
риахоит, напыла иҟаҵоу аиҳа, убри 
аҟынтә абзазаратә маругақәа зҭаху 
маҷҩуп»,  иҳәеит Шамиль.

Ажьи қәыԥш иҭаацәа иус аҿы 
ивагылоуп. Иаб есыҽны Афонын
тәи Мгәыӡырхәаҟа дааигоит, дигоит. 

Иҩызцәа ракәзар, Шамиль иҳәыз
бақәа ҽырбагас ирымоуп.  «Сҩыз
цәа иргәаԥхоит сус, еиуеиԥшым 
аҳәызбақәа ҳамҭас ирысҭоит азы. 
Сусумҭақәа раӷьырак ауаа ҳамҭас 
ирысҭоит, исҭииз маҷуп»,  азгәеиҭе
ит Шамиль. 

Ажьи аԥсуа ҳәызбақәа аныҟа
иҵо бзиа ибоит ажәытәтәиқәа 
ирышьашәалан реибыҭара. Ахәы 
амҿы, мамзаргьы атәыҩа иалхыза
роуп. Ус иаҳа ииашоуп ҳәа иԥхьаӡо
уп. 

Аҵарауаа аӡәырҩы ишаз
гәарҭо еиԥш, аиха аус адуларатә 
ԥашәқәа ҵаулан Аԥсны, ҳәа иҩуе
ит аетнолог Иури Аргәын «Жәлар 
рҟазара» зыхьӡу ишәҟәаҿы. Ажьи
ратә традициақәа аԥсуаа рыҩ
ныҵҟа ӷәӷәала иҿианы ишыҟаз 
дырҵабыргуеит ажәлар  рҿаԥыцтә 
ҳәамҭақәагьы, иаҳҳәап Аинар
жьи ихаҿсахьа. Ахацәа ажьираҿы 
иҟарҵоз амаҭәахәқәа зегь раԥхьаӡа 
ахыхьчаратә, ахеиқәырхаратә ҵа
кы рыман. Аԥсны иҟарҵон аҳәа, 
аҟама, ахҿа, аиха, аигәышә, аҳәыз
ба, ашәақь, атапанча уҳәа. Ажьи
раҿы иҟарҵон аманыза, акәылӡы, 
акәылӡы хылԥа. 

Аԥснытәи ашьхақәа рыҟны еиуе
иԥшым аихалыхқәа злыҵуаз амаден 
аман. Аха зегь реиҳа иахьыҵырху
аз ҭыԥны иҟаз аӡиас Гәымсҭа ахы 
ахьыҵнахуаз азааигәара иҟаз ат
саҵхырҭа акәын. Ажәытәан ама
денҵхыҩцәа рхы иадырхәон ам
цеи аӡи. Амаден ахьамаз аагәаҭаны 
амца еиқәҵаны идыршуан, нас 
аӡыхь анақәырҭәалак еиҟәышь
шьон. Аиҟәышьшьарақәа асалқәа 
рыбжьаҵо, ахаҳәтә жьаҳәала иаа
суа амаден злаз ацаҟьа амдырԥон. 
Ҳәарада, иахьыхараз, иахьыҳа
ракыз аҟнытә амаден ыҵхны аа
гара даара ихьанҭаз усын. Аԥхын 
мзақәа заҵәык ракәын аус аны
руаз. Амаден ахаҭа ааргон ҽыла, 
ҽадала. Ауаа ахьынхоз илбааганы 
идырҭәон. Зхаҭабзиара ҳаракыз 
абҩа аиуразы амаден ҩынтәгьы 
идырҭәар акәын. 

Даараӡа анаукатә интерес рыҵо
уп аԥшьбатәи, афбатәи ашәышықә
сақәа рзы Дамасктәи аџыр ҳәа 
изышьҭоу иалхны иҟаҵоу, Аԥсны 
ирыԥшаахьоу аҳәақәеи аҟамақәеи. 
Дамасктәи аџыр зегь реиҳа зхаҭаб
зиара ҳараку ҳәа иԥхьаӡоуп. Аҷан
дареи Ҵабали ирԥшааз аҳәақәеи 
аҟамақәеи ԥшьба Дамасктәи аџыр 
иалхны иҟаҵоуп. Уи аџыр –  шаҟантә 
еилаурҭәо аҟара иӷәӷәахоит. Убас 
Аԥсны ирбаз аҳәақәа руак аихеи 
аџыри 66нтә реидырҭәаларатә пла
стинақәа рыла ишьақәгылоуп. Абас 
еиԥш аҟазара ду аԥсуаа римлиа
наа ирҿырҵаазар ҟалоит, ҳәа иҩу
еит Аргәын. 

Абасала, ажәытәӡатәи аамҭақәа 
инадыркны Аԥсны ибзианы иҿианы 
иҟан амаденҵхреи, аихаӡарҭәареи, 
ажьиреи. Аҵыхәтәантәи еиқәханы 
иҟазар, егьырҭ зынӡаск иҿыцәааит. 

Шамиль иусумҭақәагьы аихатә 
ҽыҭқәа ирылихуеит, мамзаргьы, 
еиуеиԥшым аџырқәа еилаҵаны, 
еиҿыбааны, еиларҭәаны иҟаиҵо
ит. Уи ажьицәа зегь реиԥш иҭахуп 
игәараҭаҿы ихатәы жьирҭа иргы
ларц. Ари аус иара изы иԥсыршьа
гоуп. Иақәнагоу аҵасқәагьы дрықә
ныҟәоит. Амц иҳәаӡом, амаҭ ишьӡом. 
Ажьирҭа ныхоуп, иԥшьоу ҭыԥуп, ҳәа 
иԥхьаӡоит.

Альбина Жьиба

Ҩ-наплакык рԥеиԥш

Хара имгакәа

 d Аԥсны Аҳәын ҭқарра  Ахада 
идҵала,  жәлар  бжьаратәи атра-
нспорттә бжьы сырҭа аргылара 
мҩа ԥысуеит Очам чыратәи ам-
шын баӷәазаҿы. Аҳәынҭқарра 
Ахада мрагыларатәи арегионқәа 
рахь иныҟәарақәа ирҭагӡаны ар-
гыларатә усурақәа ахьымҩаԥы-
суа аҭыԥ даҭааит. 

Аргылара иаҿуп аинвестици
атә программа аҳәаақәа ирҭагӡа
ны, Аԥсны Аҳәынҭқарреи Урыстәы
латәи Афедерациеи ирыбжьоу 
аиқәшаҳаҭра инақәыршәаны. 

Аилазаара «Трансекосистема» 
аиҳабы Саид Амҷбеи уи ихаҭыԥуаҩ 
Оқтаи Хазиришии аҭыԥ ддырбеит, 
ирзеиҭарҳәеит аусура шымҩаԥы
суеи апроект аԥхьаҟа аҿиареи ртәы.

 Саид Амҷба Аԥсны Аҳәынҭқар
реи Урыстәылатәи Афедерациеи 
анапхгареи иҭабуп ҳәа реиҳәеит 
иҟарҵаз адгыларазы. 

Атерминал 250 м. аҵанакуе
ит, аҭбаара – 500 м., аихамҩатә 
мҩақәа рыла еиқәыршәоуп, иара 
убас авагонқәа аидара рықәхра
зы аҭагылазаашьа аԥҵоуп. Аҭыԥ 
аҟны иаԥҵахоит аконтеинерқәа 
рақәхреи рыҵәахырҭақәеи, иаа
идкыланы зныкала 1200 контеи
нер рҭыԥ ыҟоуп.

 Аинфраструктура иаҵанакуеит 
абылрацәыхьчаратә система, иа
ра убас уи иалнаршоит аԥхьаҟа 
ацитрустә аалыҵи ирласны иб
жьысуа аидарақәеи Урыстәылаҟа 
рдәықәҵара.

 Апроект аҳәаақәа ирҭагӡа
ны иаахәан зхала иныҟәо ак
ран «Zoomlion», 450 тонна аида
ра шьҭызхуа, ааигәа атәылахь 
иаашьҭын, иагьеибыҭан. 

«Ари акран 300 контеинер зкуа 
аӷба ақәҵара алшоит. Иаахәоуп 
45 тонна аидара шьҭызхуа»,  иаз
гәеиҭеит адиректор ихаҭыԥуаҩ 
Оқтаи Хазириши.  Иара убас иҳәе
ит, еилаӡарала Китаинтәи дшааз  
амашьынаргыларатә еилазаара 
анџьныр, аҭыԥантәи аспециалист
цәа акран аусушьа дзырҵо. 

Атерминал ахаҭарнакцәа ҷы
дала иаҵшьны иазгәарҭеит рҽе
имаданы, ҳәоуеиқәшәала русура 
иамоу аҵакы. Уахь иаҵанакуеит 
аидара амҩангареи еихамҩалеи 
мшынлеи аныҟәарақәа реимада
ра. «Акраҵанакуеит ари апроект 
комплексла азнеира, ҭыԥк мацара 
иадҳәаланы акәымкәа. Ҳара жәлар
бжьаратәи атранспорттә бжьысырҭа 
иахәҭакны иҟало аинфраструкту
ра аԥаҳҵоит. Хықәкыс иҳамоуп 
Урыстәылантәи егьырҭ атәылақәа 
рҟынӡа аидарақәа лассы рнагара 
аиҿкаара, аекспорт еиԥш аимпорт 
азгьы,   иҳәеит Окҭаи Хазириши. – 
Ҳгәыӷуеит, Очамчыратәи абаӷәаза 
атранспорттә мҩақәа рыҟны хада
ра злоу хәҭаны иҟалап ҳәа». 

Аҳәынҭқарра Ахада иаҵшьны 
иҳәеит, Аԥсны аекономика арӷәӷәа

реи арегион алогистикатә лшарақәа 
реиӷьтәреи рзы аинфраструктуратә 
проектқәа ҷыдала ирымоу аҵа
кы атәы. 

Аобиект аҟны аргыларатә усу
рақәа рхыркәшара азԥхьагәаҭо
уп ҳазну ашықәс нанҳәамзазы, 
ахархәарахь ирыҭахоит цәыббрам
зазы.

 Аслан Бжьаниа иара убас 
абаӷәазахь инагоу автомашьы
намҩа дахәаԥшны ибеит. Очамчы
ра араион ахада иажәақәа рыла, 
ари аҭыԥ аҟны амҩа ҵнаӡәӡәаауеит 
амшын ӡы. «Зынӡа 700 метра амҩа 
рӷәӷәатәхоит»,  иҳәеит Б. Бигәаа. 

* * *
Аҳәынҭқарра Ахада Мрагыла

ратәи Аԥсны Лабра  ақыҭа аӡахәа
аӡарҭақәа дырҭааит.

Аилахәыра «Аԥсны аҩқәеи  
аӡқәеи» аиҳабы Николаи Ачба 
Аҳәынҭқарра Ахада изеиҭеиҳәеит 
Аԥсны асоциалекономикатә ҿиа
ра Аинвестициатә программа ана
гӡашьа шымҩаԥысуа атәы. 

Иазгәаҭатәуп, Аԥсни Урыстәы
леи рнапхгара ирыбжьарҵаз 
аиқәшаҳаҭрақәа ирыбзоураны Уры
стәылатәи аган алшара шаԥнаҵаз 
Урыстәылатәи абанкқәа аԥсуа усд
кылаҩцәа рзы льготатә процентла 
(6%) акредиттә ресурсқәа рзо
ужьразы.

Ишьақәырӷәӷәоу аинвестициатә 
проектқәа рахьтә ари  зынагӡара 
мҩаԥысуа ируакуп.

Николаи Ачба излазгәеиҭо ала, 
азауад адгьылҵакыраҿы иҟало
ит аресторан, акоттеџьқәа, Аԥсны 
аӡаахәаӡара аҭоурых иазку аму
зеи, апарк.  Ахада дазҵааит шаҟа 
усурҭатә ҭыԥ ҟалозеи ҳәа. "Апроцесс 
активла ацара иаҿуп. Иааидкыланы, 
иҳабжьаҳҵаз аилаӡара инақәыр
шәаны 250 ҭыԥ инеиҳаны иҟалар 
акәхоит», – иҳәеит анаплакҩы.

Аҳәынҭқарра Ахада иазгәеиҭе
ит иахьатәи аамҭазы Аԥсны ари 
апроект иамоу аҵакы.

Очамчыра араион Ахада Беслан 
Бигәаа иазгәеиҭеит, Мрагыларатәи 
Аԥсназы ас еиԥш апроектқәа ры
нагӡара иамоу аҵакы, насгьы урҭ 
апроектқәа  араион економикала 
ашьҭыҵра шалдыршо.    

Аҳәынҭқарра Ахада иусуратә 
ныҟәарақәа ирылахәын Аха
да Иусбарҭа  анапхгаҩы Абеса
лом Кәарҷиа, уи ихаҭыԥуаҩ Зу
раб Қаџьаиа, Аԥызаминистр актәи 
ихаҭыԥуаҩ, афымцамчи атранспор
ти рминистр  Џьансыхә Нанба, Аԥы
заминистр ихаҭыԥуаҩ, аекономика 
аминистр Кристина Озган, ақыҭан
хамҩа аминистр Беслан Џьопуа.

Ашәа узысҳәоит, Аԥсынра
Илана Ԥачлиа

 d Ииуль мза 10 рзы И. Е. Кортуа 
ихьӡ зху  Жәлар рырҿиара Ацентр 
аҟазаратә зал аҟны имҩаԥы-
сит ашәа аԥҵаҩцәа-анагӡҩцәа XI 
Жәларбжьаратәи рфестивль «Ашәа 
узысҳәоит, Аԥсынра», уи 2010 
шықәса раахыс имҩаԥысуеит. 

Асахьаркыратә рҿиара ажанрқәа 
иреиуоу автортә ашәа аӡыргара ауп 

хықәкы хадас иамоу. 
Афестиваль иалагаанӡа минуҭк

тәи аҿымҭрала иргәаладыршәеит, 
изныкымкәа уи зхы алазырхәхьаз 
ааигәа зыԥсҭазаара иалҵыз Генна
ди Дбари, Виачеслав Храмыхи. Да
ра ргәалашәара иазкхеит сынтәатәи 
афестивальгьы. 

Алахәылацәа дарба нызаалак 
ирымоуп рхатә занааҭ, аха аамҭа 
азырыԥшаауеит ашәаҳәарагьы 
идырӷьарц рыхәрақәа, ирхәыцуеит 

рхатә ашәақәа, мамзаргьы инарыгӡо
ит еиуеиԥшым ашәаԥҵаҩцәа ина
рыгӡахьоугьы. Афестиваль алахәы
лацәа алшара роуеит араҟа доусы 
рырҿиаратә лшарақәа раарԥшра, уи 
жәаҳәарада, еиуеиԥшым ажәларқәа 
реизааигәахара, реилибакаара ал
наршоит. 

Насыԥуп автортә ашәа хыԥ
хьаӡара рацәала азыӡырыҩцәа 
ахьаднаԥхьало. Ас еиԥш иҟоу афе
стивальқәа – Аԥсны ауааԥсыреи 
асасцәеи рзыҳәан, рыԥсшьараамҭа 
ахгаразы зеиӷьыҟам усмҩаԥгатә
ны иҟоуп. 

Иццакыз хара 
дызцом

 d Ҳазҭагылоу аамҭазы ҳауаажәлар-
раҿы ицәырҵуа апроблема дуқәа 
иреиуоуп амҩатә машәырқәа. Ацца-
кра иахҟьаны мчыбжьык ала хҩык, 
ԥшьҩык аҿар ҭахоит. 

Ари аҩыза апроблема есышы 
қәса еи ҳа иа ктуалхоит, избанзар ама
шьынақәа змоу аҿар рхыԥхьаӡара 
рацәаҩхоит. Амҩатә ԥҟарақәа еи
лаго, еиԥхныҩлауа амҩа иану аҿар 
рхы иазымхәыцуазаргьы,  егьырҭ 
ирызхәыцыр ауп. Урҭ заахо амашьы
нақәа рҿы иҭатәазар ҟалоит ахәыҷқәа, 
зцәа зтәым аҳәса… 

Иахьа амашьына ақәтәаразы 
азин узҭо аршаҳаҭга аиура зынӡа 
ицәгьаӡам, ус анакәха, уи амазаара 
иҳанаҳәо маҷуп. Амҩатә ԥҟара аила
гара азмырхакәа, арыжәтә џьбара 
ыжәны аԥсҟы кны амҩа ианылоит. 
Амҩа хылаԥшра азҭо аҳәынҭқарратә 
автоинспекциа ҭыԥцыԥхьаӡа иузыргы
лаӡом, адыргақәа иҟоу зынӡа ирықә
ныҟәаӡом. Нас, ӡбашьас иамоузеи ари 
апроблема? 

Сгәаанагарала, аԥсҟы зку ауаҩы 
их ала ихдырраҿы алкаа ани
зыҟамҵа амҩа ашәарҭара иацу, на
сгьы аҭакԥхықәра иду даназымхәыц, 
апроблема ӡбашьа амам. Аҳәынҭқар
ра аҟнытә амҩа аԥҟарақәа ирхы
лаԥшуа амашәырқәа рхыԥхьаӡара  
маҷхарц азы, русура дырӷәӷәароуп. 
Ҿырԥшыс иаагозар,  аидара мҩанызго 
амашьына дуқәа ҽынла амҩа ианану, 
амашьына ласқәа аԥырхага рырҭоит, 
убри ҟамларц азы, урҭ ашьыжь ша
анӡа, амҩа ахьынӡаҭацәу ииаслар 
рылшоит… 

Азакәан ишаҳәо ала, амашьына 
арныҟәцаразы аршаҳаҭга аиура ал
шоит 18 ш. рынахыс, аха иҵегь ина
хазаргьы ҟалоит… Амашьына ласқәа 
инарываргыланы, аццакра рылоуп 
хыԥхьаӡара рацәала ауаа зҭатәоу ав
тобусқәагьы. Иҭатәоу апассаџьырцәа 
«ԥшьаала шәца» ҳәа анрарҳәо, аԥсҟы 
зку аргәамҵуеит, еиҳагьы ирццакны 
ицоит. Ас еиԥш иҟоу ахымҩаԥгашьа 
иҳанаҳәоит ауаҩы иус гәхьаамкра
ла дшазыҟоу, амҩа иану, амашьына 
иақәтәоу ауаа  дшырмеиҷаҳауа. 

Шықәсқәак раԥхьа ицәырҵит 
ҳа зну аамҭазы атуристцәа рымаҵ 
аураҿы даара ахархәара змоу «джип
пинг». Амашьына ҳаракқәа рыла, аԥс
шьаҩцәа ашьхақәа, аҳаракырақәа 
рахь ихаргалоит, иара убасгьы иц
цакны иныҟәырцоит. Абас еиԥш иҟаз 
амашьына, ҳазну ашықәс аԥхын ала
гамҭаз амашәыр иақәшәеит. 

Асоциалтә ҳақәа рыҟны иаҳбарҭо
уп ари аҩыза ахҭысқәа шмаҷым. Аа
игәа Аԥсны Аминистрцәа Реилазаа
раҿы аилацәажәара мҩаԥган абри 
апроблема инадҳәаланы. Астатисти
ка ишаҳнарбо ала, ҳазну ашықәс аа 
мзы рыҩныҵҟала аԥҟарақәа еилаз
газ рхыԥхьаӡара иартәеит 57 нызқьи  
203ҩык.  Аилагарақәа рхыԥхьаӡара 
рацәоуп Аҟәеи Гагреи. 

Ари апроблема иазхәыцыр рыхә
ҭоуп убас зхәыҷқәа амашьына рыҭа
ны амҩа ианызҵо аҭаацәа. Аршаҳаҭга 
рымамкәа, иара убасгьы ҽеила ар
ныҟәцашьа ззымдыруа амҩа ианы
лоит, аригьы иахҟьо еилкаауп. Абас 
еиԥш аҭагылазаашьақәа раан аԥсуаа 
ҳҿы даара ахархәара амоуп аиуара. 
Аԥҟара еилазгаз иҭынха ила илшо
ит иус ахҩара, мамзаргьы ирмариа
ны ихы аҿыхра. Сгәаанагарала, ари 
апроблема аӡбара ирџьбараны ҳаз
неир ауп, зҭынха иеилагарақәа зҵәа
хуа иусура дамхлатәуп, анаҩс ари 
аҩыза апроблема ҟамларц азы. 

Амҩа уананыло аҭакԥхықәра ду 
шумоу ухамышҭыроуп. Ҳазегь аҩны 
иаҳзыԥшуп ҳҭаацәа, бзиа ҳазбо ауаа. 
Еснагь амҩа алԥха шәыцзааит!

Милана Ажьиба.

 «Адац» 35ш. ахыҵит

 d «Ажәытә ҳабацәа ачарақәеи 
агәырӷьарақәеи рҿы ианыкәашоз 
аҽакалаӡа икәашон. Иахьагьы 
ирҭынч-рҭынч, аԥсуа ҵасла 
инаҳәы-ааҳәуа, ишьацәхыртәуа, 
пату ақәҵаны ианыкәашо, аиаша-
зы, уаҩы игәы иаахәоит. Изым-
кәашогьы агәаԥхара ирҭауеит…
Сара исҭахуп ҳасаб азуны, цқьа 
ҳазхәыцырц, ҳмаашьаӡакәа 
ҳаԥхьаҟа ишьҭоу ҳусқәа ҳарман-
шәаларц, ҳҟазареи ҳбаҩхатәреи 
ҳхы иархәаны, иаҳцәыбжьаӡырц 
акгьы згым ҳаԥсуа кәашарақәа 
шьақәҳаргыларц», – иҳәон ахо-
реограф, Аԥсны зҽаԥсазтәыз 
акультура аусзуаҩы Акаки Малиа, 

Аԥсуа жәлар рҟазара адунеи иа
дыруеит. Иарбан аԥсуа ҩнаҭазаа
лак аҟны акәашацәеи ашәаҳәацәеи 
ыҟоуп. Аԥсуа ицәаижьы иалоу аҟа
зара абиԥарала иаауеит.

Гәдоуҭа араион Блабырхәа 
ақыҭан,  Дбараа рашҭа ҳәа иашьҭо
уп ԥшьҩык аишьцәа ахьеицҭан
хо. Жәытә гьыҿатәгьы араҟа 
 ладеиҩадеи ашәеи акәа шареи 
еицын. Аиҳабиаиҵби рыб жьара 
аҳаҭыр ду аиқәҵара ахьыҟоу, асас
цәа рзы зыҩны ашә аарту шҭоуп. 

Дбараа Аԥсны инхо зегьы 
зхылҵыз хҩык аишьцәа роуп ҳәа 
азгәарҭоит. Изларҳәо ала,  Шәачантә 
иааз рхыԥхьаӡараҿы Дбараагьы 
ыҟоуп. Иарбан аамҭазаалакгьы ари 
ашҭа ԥшьа ахь имҩахыргон  Бла
бырхәа иаҭаауаз асасцәа дахьқәа.

Дбар Мкан Шьыгәиԥа шама
хамзар араион аҟны дыззымдыруаз 
ыҟаӡамызт. Аибашьра Ду аветеран, 
иҭеиҭыԥш, иаԥсуа маҭәа дагәы
лыҷҷаауа, дахьгылалакгьы дрылу
каауан.

– Саныхәыҷыз инаркны, – иҳәе
ит Мкан Шьыгәиԥа, – аԥсуа кәаша
рақәа сыԥсы рылан. Ҳчарақәа рҟны 
аҿар аҵх иааҳамнахаанӡа аԥсуа
ла ҳкәашон, ҳажәлар рашәақәагьы 
ҳҳәон. Акәашаҩ аԥсы ахаҵа
ны дкәашаразы, ҳмилаҭтә кәаша
рақәа идыруазароуп. Ҳара ҳҿа
ра аамҭаз ачарақәа рҟны аԥсуала 
акәын ҳшыкәашоз. Ҳҟазара мыӡра
зы изызҳауа аҿар иҭырҵаалароуп, 
ианырҵалароуп,  иаанырмыжьроуп. 
Акәашара ԥсҭазаароуп.

Мкан Шьыгәиԥа иашҭаҿы 
ԥшьҭаацәарак еицҭанхон. Мкан 

ԥсабарала дкәашаҩ ҟазан. Ирҳәо
ит аҽы дшақәтәаз абаз шьҭихуан 
ҳәа. Иара дкәашаны данықәҵлак 
аӡәгьы акәашара иқәлаӡомызт ҳәа 
дыздыруаз алацәажәоит.

– Саб, – иҳәеит Аԥсны зҽаԥса
зтәыз акультура аусзуҩ, ахареог
раф Руслан Мканиԥа, –иқәрахь 
даннеигьы даара бзиа ибон 
телехәаԥшрала акәашареи ашәа
ҳәареи рыхәаԥшра. Уи даара игәа
лаҟазаара шьҭнахуан… Аха, сашьа 
Иасон, машәырла данҭаха ашьҭахь 
ихы ахыбааны, дахәаԥшӡомызт…

Руслан Мканиԥа диит 1959 
шықәса жәабран ҩажәи жәаба 
рзы Блабырхәа ақыҭан. Ақыҭаҿтәи 
абжьаратә школ даушьҭымҭоуп. 
Аррамаҵура Чита дахысуан. Уаҟа 
еиҿкааз Баикалтәи ашәаҳәареи 
акәашареи рансамбль аҟны дкәа
шон. Руслан жәшықәса анихыҵуаз 
Блабырхәа ақыҭан еиҿкааз акәаша
ратә ансамбль далан. Асахьаркы
ратә напхгаҩыс даман Барцыц 
Хьылтан. – Уи иҿабызшәа хаан, аԥ
суа ҟазара ахәыҷқәа иҳалаиааӡон. 
Дызхагылаз ансамбль аҩаӡара ҳа
ракын. Уи схаҿы наӡаӡа даанхеит… 
Ҳансамбль иалаз ақыҭақәа рахь ҳа
игон. Аклубқәа рҟны аконцертқәа 
наҳагӡон. Ашколқәа рыбжьара 
имҩаԥысуаз аолимпиадақәа рҟ
ны аԥхьахәқәа аагон. Сгәы иалоуп 
иџьабаа ахә шьаӡамкәан дахьын
хаз, – иҳәоит дигәаларшәауа.

Руслан Мканиԥа Аҟәатәи аҵа
ралашаратә ҵараиурҭа даналга 
Аҳәынҭқарратә ансамбль «Шьа
раҭын» асолистцәа  хадақәа дыру
аӡәкын. Жәаҩа шықәса инеиԥын
кыланы аус иуит. Уахь акәашаразы 
инеира игәаларшәо, ус иҳәеит:  
«Аҳәынҭқарратә ансамбль «Шьа
раҭын» ахьӡаԥша ӷәӷәан. Иаауҭах
ханы узалаломызт, анапхгаҩы Бе
биа Едуард Уаҳаидиԥа алеишәа 
ҷыдеи аҟазара дуӡӡеи злаз уаҩын. 
Уи инапаҵаҟа аусура иснаҭаз 
рацәоуп. Адунеи агастрольқәа 
рыла ҳалсит. Ирацәоуп ҳахьцаз 
аҳәынҭқаррақәа, ҳахьыҟазаалак
гьы аԥхьахәқәа ҳгон. Нас, жәаҩа 
шықәса акәашаҩ изы асценаҿы 
аҟазаара уи насыԥ дууп… Аха Гәдо
уҭа акультуратә Хан аҟны Акаки Ма
лиа акәашаратә ансамбль «Риҵа» 
анеиҿикаа – уахь сиасит…»

Руслан Мканиԥа ансамбль 
«Риҵа» аҟны акыраамҭа  аџьабаа 
ибеит. Убра дшыҟаз Уасил Ару
хааи, Ира Цаткинаи, Руслан Дба
ри ахәыҷтәы ансамбль аԥырҵарц 
рыӡбеит акомпониатор Ҵышәба 
Марина лыцхараарала. Акәа
шара агәаҳәара змаз ахәыҷқәа 

рацәаҩны рҽеидыркылеит. Ан
самбль аиҿкаара ианалага ахьӡ 
азҭаз Аԥсны жәлар рпоет  Рушь
беи Смыр иоуп. Аҽазыҟаҵарақәа 
цон.  Ансамбль «Адац» аконцертқәа 
мҩаԥыргон…

Аԥсны Аџьынџьтәылатә еи
башьра ианалага ансамбль «Адац» 
хышықәса ахыҵуан (1989 шықә
сазы иаԥҵан). Ахацәа аӷа иҿагы
леит, аԥсадгьыл ахьчара ице
ит. Гагра ахы ианақәиҭыртә Дбар 
Руслан аибашьра ацәаҳәаҟынтә 
дхынҳәырц адҵа ирҭеит. Дхынҳәит. 
Акәашацәа еидикылеит, аҽазыҟаҵа
рақәа мҩаԥигон. 

Ансамбль «Адац» Нальчи
кҟа идықәҵан. Уаҟа имҩаԥыр
гоз агәыҳалалратә марафон аҟны 
иқәгылараны иҟан. 

– Нальчик ҳнеира даара ахәшьа
ра аҭаны ирыдыркылеит. Азалқәа 
зегьы уаала иҭәын. Аҵыхәтәан 
ахәаԥшцәа ршьапқәа ирықәгыланы 
еицҿырҭуан: «Аԥсуаа, ҳара ҳшәы
цуп» ҳәа. Акәашацәа напеинҟьа
рала ирыдыркылон, хынтә, ԥшьы
нтә асценахь ицәырыргон.

Усҟан аԥсуаа рхаҿра цәырыз
гоз, иӡырызгоз «Адац» акәашацәа 
хәыҷқәа, иахьа иҭаацәарахахьеит. 
Усҟантәи ҳаидгылареи ҳаихӡыӡа
ареи ҳажәлар ирыцзарц сҭахуп», – 
иҳәеит Руслан Мканиԥа.

Акәашаратә ансамбль «Адац» 
35 шықәса ахыҵра ҳаналацәажәо, 
иаҳгәалаҳаршәар ахәҭоуп, аханатә 
икәашоз асолистцәа хадақәа: чы
мазарала ишқәыԥшыз зыԥсҭазаа
ра кьаҿхаз: Мамиа Алхаси Ладариа 
Ислами. Машәырла зыԥсҭазаара 
иалҵыз: Гаиаев Даур, Аргәын Саид, 
Џьыкырба Едгар, Гәымба Дмитри. 
Арҭ зегьы аҟазараҿы иҟарҵашаз 
рацәан, наунагӡа ҳгәаҿы иаанхоит.

– Иахьа ҳаԥсуа кәашарақәа 
рҭагылазаашьа иацклаԥшлароуп. 
Дарбан милаҭзаалак икәашашьа 
аиҳараӡак ажәлар изаанрыжьыз 
акәашароуп,– иҳәеит Руслан Мкан
иԥа. – Ҳара аԥсуаа ҳакәашарақәа 
иҵаулоу, иԥшӡоу кәашарақәоуп. 
Иаҳдыруазар ауп ачарақәа рҿгьы 
пату еиқәҵаны акәашара шаҭа

ху, уи ҳхаҿы ианыԥшуазар ауп. Ус 
ҟаҳамҵар, ҳабацәа еиқәдырхаз 
акәашарақәа ыӡыр ҟалоит…

Аус руроуп акультура Аминис
трра инаркны акультура аҟәшақәа 
рҟынӡа. Акәашара ықәзыргылаз, ас
ценахь ицәыриго азы аҭакԥхықәра 
ныҟәигозароуп… Шаҟа ҳҟазара 
еиқәҳархо, иӡырааго ажәлар ир
зааигәхоит, еиқәхоит, – иҳәоит Ру
слан.

Зыԥсҭазаара зегьы аҟазара иа
дызҳәалаз, уи ала зыԥсы лазгаҩаз
го, Аԥсны зҽаԥсазтәыз аультура 
аусзуҩ, ансамбль «Адац» анапх
гаҩы иԥшәма Енеза Аҳәбеи иа
реи ҳәоуеиқәшәарала еицынхоит. 
Ԥшьҩык аԥацәа рааӡеит. Ахьырԥар 
лыԥшаах амҩа ҭбаа иануп. Уры
стәылеи Украинеи жәлар рар
тист, Урыстәылатәи Аҳәынҭқар
ратә премиа алауреат, апрофессор, 
акомпозитор Виктор Захарченко 
афестиваль «Кубански казачок» 
аҟны ансамбль «Адац» анықәгы

ла ашьҭахь, ииҩыз адныҳәала
ратә шәҟәы аҟны абас аҳәоит: 
«… Ансамбль «Адац» инанагӡо 
акәашарақәа аԥсуа жәлар рхаҿра, 
рхаҭара, рыӷәӷәара рныԥшуеит… 
Анапхгаҩы иҟазара ахәшьара ду 
аҭатәуп. Асахьаркыратә напхгаҩы 
дарбанызаалак–асценаҿы икәа
шахьоу, иҟазара аныԥшуеит напх
гара зиҭо ансамбльгьы. Ансамбль 
«Адац» ақәгылара ахәаԥшцәеи 
аӡбаҩцәеи аршанхеит. Руслан 
Мканиԥа – «Иреиӷьӡоу ақәыр
гылаҩ» ҳәа аԥхьахә ианашьан. 
Ансамбль «Адац» зегьы ирылка
ахеит…»

Ансамбль «Адац», – иҳәо    ит Ру
слан Мканиԥа, – иазааԥсо, 35 
шықәса исывагылоу, аӡәаӡәала 
рыхьӡқәа агәаларшәара ахәҭо
уп: Аԥсны зҽаԥсазтәыз артист, 
азыҟаҵаҩ  Наҭелла Бигәаа, Ԥсоу 
инаркны Егрынӡа аԥсуа компо
ниаторс иҟоу ансамбль «Адац» 
анаԥҵаз аахыс аус зуа Ҵәышәба 
Марина, адауласҩы Ҭраԥшь Енрик, 
азыҟаҵаҩ Цәеиба Алина.

– Ансамбль «Адац» 35 шықә
са рыҩнуҵҟа иоунашьҭыз акәа
шацәа зықьҩык иреиҳауп. Урҭ 
рхыԥхьаӡараҿы иҟоуп,  аҳәынҭқар
ратә ахьӡ ҳаракқәа ираԥсахахьоу. 
Ирацәаҩуп аҳәынҭқарратә ан
самбльқәа рҿы икәашогьы, – иҳәе
ит Руслан Мканиԥа.   

«Адац» 35 шықәса ахыҵра ара
ион аҟазара аҭоурых аҿы ихҭыс ду
уп. Аԥхьатәи амш –«Адац» анаԥҵаз 
инаркны иахьа уажәраанӡа аԥхӡы 
злызхуа, ҳаԥсуа  кәашарақәа 
ықәзыргыло, аманшәалареи аԥе
иԥш бзиеи рыцзааит. Ҳҳәынҭқар
ра ахаҿра ацәыргареи аӡыргареи 
асценаҿы ус имариаӡам. «Адац» 
уи алшеит. Ирацәоуп урҭ ахьыҟази 
иахьықәгылази. Ихадақәоу ралка
ара иаԥсоуп: Ҭырқәтәыла, Таиланд, 
Москва, СанкПетербург, Красно
дар, Шәача, Лазеревск уҳәа убас 
егьырҭгьы. Еснагь аҳәынҭқарратә 
бираҟ шьҭыхны, Аԥсны аҭоурых 
ахҳәаа ҟаҵаны ауп асценахь иш
цәырҵуа.  

Иахьықәгылозаалакгьы, ша

махамзар, аԥхьахә рымамкәан 
ихынҳәӡом. Иара убас Аԥсны 
имҩаԥырго афестиваль «Аӡыхь» 
аҟны актәи аҭыԥқәа ааныркылахье
ит. Ахәыҷы дышхәыҷу змилаҭтә 
кәашара бзиа избаз, иназыгӡаз, уи 
ахаан амҩа иаша дацәыхҟьаӡом. 
Рҳамҭақәа иреигәырӷьаны, агәа
лаҟазаара бзиа рыманы ихынҳәу
еит.

Ансамбль «Адац» аԥхьатәи амш 
инаркны иахьа уажәраанӡа аҟаза
ра асценаҿы иацызҵо, еихазҳауа, 
ԥхьаҟа изго, ҳаԥсуа кәашарақәа 
змырӡуа аманшәалареи аԥеиԥш 
бзиеи рыцзааит.

Зус гәыкала иазнеиуа, бзиа избо 
Руслан Мканиԥа Дбари аус ицызуа 
аколлективи ажәлар ирыгымзаа
ит. Имааԥсаӡо агәы зызҭоу, есна
гь згәалаҟара зхаҿы ианубаалауа 
рҟазара ҳацзааит. 35 шықәса аҟа
зара аӡыхь ыҵхәраа иааиуа агьа
ма абара ажәлар ирқәашьзааит, уи 
адацқәа ҳаԥсадгьыл иаласазааит. 

Аҟазара ауасхыр

Гугуца Џьыкырба

Амҩатә машәырқәа

 d Адунеи иқәынхо абазақәа зегьы  
Аҧсны иатәылауааны иҧхьаӡоуп.  
Бызшәала аҧсуааи дареи акырӡа 
еиҧшуп, ацәажәараҿы еилибака-
артә иҟоуп. Абаза бызшәа ҩ- диа-
леқтк рыла ишьақәгылоуп: тапанта, 
ашьхаруа.  

Иахьатәи аамҭазы аҧсуааи аба
зақәеи дгьылк аҿы еицнымхозар
гьы, дара лассылассы еиҿыркаауеит 
еиҳагьы еизааигәазтәыша аиҧы
ларақәа, имҩаҧыргоит аусмҩаҧ
гатәқәа, русеицура еиздырҳауеит, 
ҧхьаҟатәи амҩа еицылырхуеит.  

Ҧхынгәымза 21 инаркны 23нӡа 
Черкесск ақалақь аҿы имҩаҧысу
ан акультураспорттә афестиваль. 
Уи   афестиваль сынтәа имҩаҧысуан 

«Аҧсуа» захьӡу аул аҿы.  Уи еиҿыр
кааит аԥсуаабаза жәлар рыҿиара 
иацхраауа жәларбжьаратәи ахеилак 
«Алашара», иара убаз Адунеизегь
тәи аԥсуаабаза конгресс. Аспорттә 
фестиваль раҧхьаӡа акәны имҩаҧ
ган 2014 шықәсазы. Абаза жәлар ры
хәмаррақәа раҧхьа ианеиҿкааз Ҟа
рачыЧерқьессиа ақыҭақәа рҟынтә 
акомандақәа ракәын иалахәыз, аха 
анаҩс уи амҽхак еиҳа иҭбаахеит, рхы 
аладырхәуа иалагеит Аҧсны, Москва, 
Ставрополь рҟынтәи акомандақәагьы. 

ҞарачыЧерқьесстәыла имҩаԥ

суаз IX акультураспорттә фести
валь «Абаза» рхы аладархәит 37
ҩык аԥсуа спортсменцәа. Абаза жәлар 
рыхәмаррақәа рартраан иқәгылеит 
ашықәс аҩныҵҟа имҩаԥысуаз еиу
еиԥшым аиндаҭларақәа рҿы иалка
ахахьаз аԥсуаабаза спортсменцәа. 
Урҭ дреиуоуп БРИКС ахәмаррақәа 
рҟны аџьаз аԥхьахә иаԥсахаз Раҳман 
Напиџьев. Аспорттә фестиваль иҟаз 
аицлабрақәа иреиуоуп: аҩра, ашьа
пылампыл, анапылампыл, ашаха аха
ра, ахыц ала ахысра, ашьаҟа ахалара, 
ахаҳәырԥара уҳәа иҵегьы. 

Арҭ аицлабрақәа азҿлымҳара ҵа
ула рыҵаны имҩаԥысуан.  

 Аҵыхәтәаны аицлабрақәа зегьы 
рзы  аихшьаала ҟаҵо, актәи аҭыҧ 
ааныркылоит ақыҭа Ҟәбина ако
манда, аҩбатәи – ИнџьықьҶкәын,  
ахҧатәи – Гәымлоқыҭ «Красный Вос
ток». Анапылампыл асразы  Аҧсны 
ӡырызгоз Аҟәатәи аӡӷабцәа ргәыԥ 
акәын. Дара Аԥсны имҩаԥысуаз ачем

пионат аҟны аиааира анырга, ал
шара роуит ҞарачыЧерқьесстәыла 
ахәмаррақәа рхы рылархәра. Аицла
браҟны ркоманда аҩбатәи аҭыҧ аан
накылеит. Араҟа иазгәаҭатәуп, иаҳхы
сыз ашықәсқәа раан анапылампыл 
асразы арҭ аицлабрақәа ирылахәыз 
Аԥснытәи аҭыԥҳацәа инеиԥынкы
ланы хәышықәса аиааира раԥызгоз 
дыҟамызт.

Аусмҩаԥгатә апрограмма анҭыҵ 
2000 метра ахьыбжьаз англыз 
шьацқьа злоу аҽыжәлақәа рыбжьа
ра имҩаԥысуаз аицлбраҿы Нодар 

Цәышба иҽы «Радеда» актәи аҭыԥ 
ааннакылеит.   

9тәи абаза хәмаррақәа анхыр
кәшаха зҽалызкааз иранашьан 
аҳаҭыртә шәҟәқәеи, аҳамҭақәеи, 
ахраҿақәеи. Иарбан усхкызаа
лакгьы иамоуп ахатәы ҷыдарақәа. 
Абаҩрҵәыра  агәабзиара иашьаҭоуп, 
еиҵахарак ҟамҵакәа ахықәкы хада 
ишазнеитәу иланааӡоит ауаҩы. 

Аспорт тә  фестиваль хыр
кәшан еицы рдыруа абазеи  аԥсуа 
шәаҳәаҩцәеи  злахәыз аконцерт ала. 

Анаҩс ақалақь Черқьесск адгьыл 
иаҵәа ҳәа изышьҭоу  ақалақьтә баҳча 
ԥшӡа аҟны ииуль 23 рзы имҩаҧысит 
абаза жәлар ркультура Амши Аҧс
ны Аҳәынҭқарра Абираҟ амши ирыз
кыз агәырӷьаратә усмҩаԥгатә. Уаҟа 
иубарҭан асахьаҭыхыҩцәа ҟазақәа 
рцәыргақәҵа, аҧсуаабаза бираҟқәа, 
анапкымҭақәа, амилаҭтә фатәқәа, аба
за жәлар рҭоурых иадҳәалоу ржәытә
рҿатә бзазара аазырԥшуа амыру
гақәа, абаза бызшәала исахьаркны 
ажәеинраала аԥхьаразы аицлабра, 
имҩаԥган еиҳа еиӷьу амилаҭтә маҭәа 
ныҟәызго ҳәа аицлабра, ауаҩы ибла 
иабаз рахьтә узызҿлымҳахаша даара 
ирацәан. Ахәылбыҽха Адгьылбжьа
ха иаҵәа иаҵанакуа амфитеатр аҿы 
имҩаҧысит аконцерт. Уи иалахәын 
аҭыԥантәи акәашареи ашәаҳәареи 
рансамбльқәа, еицырдыруа абаза, 
аԥсуа шәаҳәаҩцәа: Саида Габниеи уи 
наԥхгара зылҭо ахәыҷтәы гәыԥи, Ами
нат Напшева, Абзагә Ҵәыџьба, Вадим 
Тластанкулов, Валериа Ԥерцхьелиа, 
Иракли Џьумутиа, Лиудмила Хуаже
ва, Наҭелла Чамба, Гәырами Инессеи 
Шереметоваа уҳәа убас егьырҭгьы.  

Аиҧш зеиҧшу акуль туратә ус
мҩаҧгатәқәа ҳаҧ хьаҟагьы имҩаҧы
сраны иҟоуп. Усҟан еиҳагьы рымҽхак 
дырҭбаауеит, гәаҳәарыла зҽала
зырхәуа рхыҧхьаӡара еиҳахоит.  Аҧ
суаа рашьцәа гәакьақәа абазақәеи 
дареи русеицура хәы змаӡам акы 
акәны иҟоуп. Аҭоурых иазхьаҧшны, 
рҷыдарақәа еиқәырхо, иаадыртуе
ит ҧхьаҟатәи амҩа лаша. Ҧхьаҟа, 
ашәышықәсақәа рҽыргәылак рҭоурых 
адаҟьақәагьы дырҧшӡалоит аҧсуа
аи абазақәеи.  

Лана Коф-оглы, 
Ревекка Воуба.

Абаза жәлар 
рыхәмаррақәа 

ҞарачыЧерқьесиа

 d Прометеии, Нарҭ Сасрыҟәеи 
руаажәлар рзы амца шырыԥша-
аз еиԥш, Дырмит Гәлиагьы 
ижәлар ирзылихит амҩа лаша, 
аҵаралашарахь рхы ирхеит.

Раԥхьаӡа акәны Маҷавариани 
дицырхырааны 1892 ш. иҭижьит 
«Аԥсуа нбан». Ҳмилаҭ литерату
ра ашьапы акит 1912 ш. иҭыҵыз 
ишәҟәы «Ажәеинраалақәеи 
ахьӡыртәрақәеи» ала. 1913 ш. рзы 
иҭыҵит «Арԥызбеи аԥҳәызбеи», 
1919 ш. раԥхьаӡатәи аԥсуа газеҭ 
«Аԥсны» актәи аномер, Д.И.Гәлиа 
редакторс дызмаз. 1921 ш. еиҿи
кааит еиҭаҵуа аԥсуа театр, 1925 
шықәсазы Қарҭ иҭижьит «Аԥсны 
аҭоурых» актәи атом. Раԥхьаӡатәи 
иажәабжь «Атәым жәҩан аҵаҟа», 
ироман «Камаҷыҷ». Ирацәаӡоуп 
ихьтәы калам иҵыҵыз арҿиамҭа 
ссирқәа.

Абасала, Д.И.Гәлиа инапы 
рылакын аԥсуа театр аиҿкаа
ра, аԥсуа жәлар рҭоурых аҩра, 
 аҿаԥыцтә ҳәамҭақәа реизгара, 
арҵага шәҟәқәа, аграмматика 
раԥҵара, ажәарқәа реиқәыршәа
ра. Аԥсуа литература ашьаҭаркҩы 
Д.И.Гәлиа диижьҭеи 150 ш. аҵра 
азгәаҭо, ҳарҭ зегьы иаҳуалуп уи 
игәалашәара аҿаԥхьа ҳхырхәа
ны, ҳбызшәа ԥхьаҟа арҿиараҿы, 
аӡыргараҿы ҳахәҭаа алаҳгаларц. 

Убри инамаданы, Аҟәа араион 
акультуратә хәышҭаарақәеи, аҵа
ра аҟәшеи еицымҩаԥаагоит еиуе
иԥшым аусхкқәа.

Араион абиблиотека хадаҿы 
еиҿкаауп инеиҵыху ацәыр
гақәҵа: Д.И.Гәлиа ирҿиамҭақәеи 
иара изкны иаԥҵоу аҩымҭақәеи 
рыла. Лассылассы имҩаԥаҳгоит 

аиҿцәажәарақәа, абиблиографи
атә хҳәаақәа. Иаԥҵоуп изку атема
тикатә картотека, еиҿкаауп акциа 
«Дырмит иеҵәа», арккаҩы изк
ны аԥхьаҩцәа ргәалашәарақәа, 
рысалам шәҟәқәа рыла. Еиқәыр
шәоуп «Дарбан? Иаба? Иан
ба?» ҳәа азҵаарақәа рҭакҟаҵара. 
Уи аԥхьаҩцәа, ашколқәа иры
лаҳарҵәеит, иаарышьҭуа аҭакқәа 
рыла ашықәс анҵәамҭаз аихшьа
ла ҟаҳҵоит, иалкаахаз аҳамҭақәа 
рыҭахоит.

Иара убас Аҟәа араион акульту
ра Аҩны аҟны ансамбль «Гәын
да» инанагӡоит Д.И.Гәлиа иажәе
инраалақәа ирылху ашәақәа. Иара 
убас, маи мзазы Ешыратәи аб
жьаратә школ №1 аҿы имҩаԥган 
Аҟәа араион ашколқәа рыбжьара 
аицлабра. Уи иалахәын Аҟәа ара
ион ахадара, аҵареи акультуреи 
рыҟәшақәа реиҳабацәа.  Аицлабра 
мҩаԥысит еиуеиԥшым аганқәа 
рыла ԥшьыхәҭакны.

Иалахәыз зегьы агәахәара 
рнаҭеит аҵаҩцәа иаадырԥшыз 
адыррақәа. Аҵыхәтәан рыхьӡ ҳәан 
зҽалызкааз, урҭ аҳаҭыртә бӷьы
цқәа ранашьан, ахәылԥаз хыр
кәшан Д.И.Гәлиа иажәақәа ирыл
ху ашәақәа рыла.

Д.И.Гәлиа аԥсуа литература 
ауасхыр азышьҭазҵаз, иҩымҭақәа 
егьарааны урыԥхьаларгьы их
шыҩрҵагоуп. Иахьа ҳаԥсуа ли
тература ҿиозар, ҳбызшәала ҳаҩу
аҳаԥхьо ҳаҟазар, уи зыбзоуроу 
Д.И.Гәлиа иоуп, уи ивагылаз ауаа 
лашақәа роуп.

Аҟәа араион аҿы Д.И.Гәлиа  
изку ахәылԥазқәа рымҩаԥгара 
иацҵахоит, изызҳауа аҿар ирды
руазароуп ҳҭоурых, ҳдацԥашә, 
избанзар уи хымԥадатәуп ҳԥе
иԥш азы.

Зина Сабекиаԥҳа,
Аҟәа араион абиблиотека хада 
анапхгаҩы, Аԥсны зҽаԥсазтәыз

акультура аусзуҩы.

Дырмит Ду ихьтәы калам

2024ш.–Дырмит Гәлиа 
ишықәсуп

 d Аԥсны Аиашахаҵаратә Уахәа-
ма ахада аиереи Виссарион 
(Аԥлиаа) Ауахәаматә Хеилак 
аилатәараҿы ҩаԥхьа Аԥсны 
Аиашахаҵаратә Уахәама азинтә 
шьаҭа аганахьала агәҭынчымра 
ааирԥшит. Аилатәара аартуа, 
иара Аԥсны аканонтә дгылара 
азхом ҳәа инаҵшьны иазгәе-
иҭеит. 

«Шәааи ааԥхьарак ҟаҳҵап 
ҳнапхгаҩцәа,  аиашахаҵаратә дин 
ныҟәызго зегьы рҟынӡа инеиуа 
… Уи ҟаҳамҵар, аиашахаҵаратә 
дин ныҟәызго ҳажәлар хра злам 
аҭагылазаашьа роур ҟалоит»,   
адинмаҵзуҩцәа рахь ихы рханы 
иҳәеит Аиашахаҵаратә Уахәа
ма ахада.

Аигумен Игнати (Киут) – Ка
ман ақыҭан игылоу аԥшьаҩыцқьа 
Иоанн Ахьҿы ихьӡ зху аберҭыԥ 
аиҳабы – Аԥсны Аиашахаҵаратә 
Уахәамеи Урыстәыла Аиашахаҵа
ратә Уахәамеи аимадара ӷәӷәа 
рыбжьоуп ҳәа инаҵшьны иаз
гәеиҭеит.

 «Ҳара динмаҵзуҩцәас 

ҳшьақәгылон, доуҳала ҳазҳауан 
аурыс уахәамаҿы»,  инаҵшьны 
иазгәеиҭеит аигумен Игнати. 

Аилатәараҿы иҟаз адинмаҵ
зуҩцәа зегьы еицҿакны Аԥсны 
ақьырсиан дин ныҟәызго ажәлар 
Урыстәылатәи Аиашахаҵаратә 
Уахәама адгылара иабзоураны 
рдоуҳатә ԥсҭазаара шьақәгы
лоит ҳәа иазгәарҭеит. Убри аан, 
Урыстәылатәи Аиашахаҵаратә 
Уахәама исуверентәу аҳәынҭқар
ра акультура изеиԥшразаалак 
ақәыӷәӷәара шанамҭо, Қырҭтәы
латәи Аиашахаҵаратә Уахәамеи 
Аԥсны Аиашахаҵаратә Уахәамеи 
изеиԥшразаалак еимадара ҳәа 
акгьы шамам  инаҵшьны ирҳәон.

 Аилатәара ихы алаирхәит Аԥс
ны Аиашахаҵаратә Уахәама ахада 
аиереи Виссарион Аԥлиаа ааԥхьа
ра зиҭаз Аԥсны иҟоу Урыстәы
латәи Афедерациа Ацҳаражәҳәаҩ 
Михаил Шургалин. 

Адинмаҵзуҩцәа ражәа

Адоуҳатә ԥсҭазаара


